
УЛУҒ ДАРЁЛАР БИРЛАШГАНДА...

БАҲОР ҲАМ СИЗЛАРГА 
ҲАВАС ҚИЛАДИ

Адабиётга, китобга 
меҳр уйғотиш, китоб-
хонлик кўникмасини 
ёшлар кўнглига жой-
лаш Янги Ўзбекистон-
нинг янги маърифий 
йўли сифатида қатъ-
ий ўзанига тушиб 
бормоқда. Айниқ-
са, бу борада 2020 
йил 20 май куни Юрт-
бошимизнинг Алишер 

Навоий номидаги Ўзбекистон Миллий боғида 
барпо этилган Адиблар хиёбони мажмуаси зи-
ёрати чоғида: “Адабиёт халқнинг юраги десак, 
халқнинг маънавияти десак, тўғри бўлади”, де-
ган даъвати мамлакатимизнинг бош маънавий 
платформаси, миллий ғояси  ўлароқ янгради. 
Бу ғоя барчамизни илҳомлантириб келмоқда. 

Тошкент давлат шарқшунослик универси-
тетида ҳам китобсевар, бадиий ижод ва таржи-

ма билан шуғулланадиган истеъдодли толиби 
илмларнинг бошини бир ерга қовуштириш ни-
яти туғилди. Уч йилдирки, Ўзбекистон Ёзув-
чилар уюшмаси билан ҳамкорликда ижодкор 
шарқшунос-талабалардан иборат “Мангу би-
тик” адабий тўгараги қизғин фаолият юритиб 
келмоқда. Тўгарак Ўзбекистон халқ ёзувчиси 

Муҳаммад Алининг адабий устахонаси сифа-
тида шакллантирилди. 

Талабаларимизнинг севимли, ўзига хос 
адабий анжуманига айланган ушбу тўгарак-
да ёш шарқшунос-ижодкорларнинг асарлари 
муҳокама этилиб, пишитиб борилмоқда, ижод 
сирлари ўрганилмоқда, мутолаа маданияти 
ҳақида суҳбатлар ўтказилмоқда.  Ижодкорла-
римиз университет анжуманларида, бадиий 
кечалар, байрамларда ўзларининг ижод наму-
налари билан фаол иштирок этишмоқда. 

Яқинда “Мангу битик” тўгараги аъзолари-
дан тўрт нафар ижодкорнинг  шеърларидан 
таркиб топган “Қалдирғочлар учиб келди” 
номли илк шеърий китоб нашрдан чиқди. Ёш 
ижодкорларнинг ниятлари катта.  Универси-
тетимизда биз кутганимиздан кўра кўпроқ 
ижодкор талабалар борлиги, жамоада қайноқ 
ижодий муҳит юзага келаётгани қувончли 
ҳодисадир.  Бунинг учун атоқли ёзувчимиз 
Муҳаммад Алига алоҳида раҳматларимизни 
йўллаб қоламан. 

Қуйида қадрли газетамиз “Ўзбекистон 
адабиёти ва санъати” ўқувчилари эътиборига 
Тошкент давлат шарқшунослик университети 
“Мангу битик” тўгараги талабаларининг ижо-
дий машқларидан намуналарни ҳавола этаяп-
миз.

Гулчеҳра РИХСИЕВА,
Тошкент давлат шарқшунослик 

университети ректори

«МАНГУ БИТИК»

Шу йилнинг 5-6 март кунла-
ри ТУРКСОЙ халқаро ташкило-
тининг ташаббуси билан Анқара 
шаҳрида Туркия, Ўзбекистон, 
Қирғизистон, Қозоғистон, Озар-
байжон Ёзувчилар уюшмалари 
ҳамда Евроосиё Ёзарлар бирлиги 
раҳбарлари иштирокида уюшти-
рилган анжуманда бу йўналишда-
ги ишларни янада ривожлантириш 
масалалари атрофлича муҳокама 
қилинди.

ТУРКСОЙ халқаро ташкилоти 
қароргоҳида Ўзбекистон Ёзувчи-

лар уюшмаси раиси Сирожиддин 
Саййид, Қозоғистон Ёзувчилар 
уюшмаси раиси Улуғбек Эсдавлат, 
Қирғизистон Миллий Ёзувчилар 
уюшмаси раиси Нурлан Қаллибе-
ков, Озарбайжон Ёзувчилар уюш-
маси вакиллари ҳамда ТУРКСОЙ 
раҳбари Султон Раев иштирокида 
Ёзувчилар уюшмалари раҳбарла-
рининг қўшма йиғилиши бўлиб 
ўтди.

Йиғилишда ТУРКСОЙ Ёзар-
лар бирлиги ташкил этилиб, 
унинг низоми тасдиқланди. 

Озарбайжон Ёзувчилар уюшма-
си раҳбари, таниқли адиб Анор 
мазкур уюшмага фахрий раис, 
Қозоғис тон Ёзувчилар уюшмаси 
раҳбари Улуғбек Эсдавлат раис 
этиб сайланди. Қардош давлат-
лар Ёзувчилар уюшмалари раис-
лари мазкур халқаро ижодий 
ташкилотнинг ўз мамлакатидаги 
вакиллари саналади. 

Йиғилишда Ўзбекистон Ёзув-
чилар уюшмаси раиси Сиро-
жиддин Саййид бугунги кунда 
муҳтарам Президентимиз  Шавкат 
Мирзиёев томонидан миллий 
адабиётимизни ривожлантириш 
бўйи ча амалга оширилаётган кенг 
кўламли чора-тадбирлар ҳақида 
батафсил маълумот берди. 

Тадбирда давлатимиз раҳбари-
нинг ташаббуси билан юртимиз-
да ўзбек тилида нашр қилинган 
“Туркий адабиёт дурдоналари” 
100 жилдлик мажмуасига бағиш-
ланган махсус видео-лавҳа намо-
йиш қилинди. Эътиборли жиҳати, 
анжуман иштирокчилари ушбу 
мажмуани давримизнинг буюк 
адабий бунёдкорлиги, туркий 
халқларнинг улкан маънавий ха-
зинаси сифатида эътироф этишди. 
Шунингдек, ижодкорлар Ўзбекис-
тондаги бугунги янгиланиш ва 
бунёдкорликлар, айниқса, ўзбек 
адабиётини ривожлантириш бо-
расидаги саъй-ҳаракатларга юксак 
баҳо беришди.

Президентимиз ташаб буси би-
лан жорий йилнинг 29-30 март 
кунлари Навоий шаҳрида бў-
либ ўтадиган “Мумтоз шеърият” 
халқаро фестивалида ТУРКСОЙ
Ёзарлар бирлигининг илк йиғи-
лишини ўтказиш таклифи барча 
иштирокчилар томонидан бир 

овоздан маъқулланди. Мазкур 
фес тивалда “Туркий адабиёт дур-
доналари” 100 жилдлик мажмуа-
си нинг тақдимотини  ўтказиш 
ҳақида ҳам келишиб олинди. 

Туркий тилли адиблар ижо-
дини кенг ёритиб борадиган 
халқаро адабий нашрлар ва сай-
тларни ташкил этиш ҳақидаги 
таклифлар ҳам якдиллик билан 
маъқулланди.

Шу куни қардош халқлар ада-
биётини кенг тарғиб этиш, ўзаро 
ижодий ҳамкорликларни янада 
юксалтириш йўлидаги хизматлари 
учун ТУРКСОЙ халқаро ташки-
лоти раҳбари Султон Раев ва маз-
кур ташкилотнинг бир гуруҳ ва-
килларига Ўзбекистон Ёзувчилар 
уюшмасининг ташаккурномалари 
топширилди.

Шунингдек, Тошкентда янги 
чоп этилган Алишер Навоийнинг 
5 жилдлик “Хамса” мажмуаси 
ҳамда Юнус Эмро асарлари тўп-
ла ми нинг ўзбек тилидаги нашри 
ТУРКСОЙ халқаро ташкилоти ку-
тубхонасига тақдим этилди.

Тадбир дастури доирасида 
меҳмонлар Туркия жумҳурияти 
асосчиси Мустафо Камол Отатурк 
тарихи музейи ва мақбараси, Тур-
кия Буюк Миллат Мажлиси бино-
си ҳамда Турк тарихи музейига 
ташриф буюришди. 

Туркий тилли давлатлар ёзув-
чиларининг ушбу йиғилиши қар-
дош халқлар ўртасидаги алоқа-
ларни янада мустаҳкамлаш ҳамда 
Ўзбекистоннинг халқаро адабий 
майдондаги нуфузини оширишга 
хизмат қилиши шубҳасиз.

Ўзбекистон Ёзувчилар 
уюшмаси Ахборот хизмати

Теран томирлар

Маълумки, кейинги йилларда Туркий давлатлар кен-
гаши доирасида маданий-гуманитар йўналишлардаги 
ҳамкорлик жадал ривожланмоқда. Хусусан, қисқа вақт 
давомида қардош халқлар ўртасидаги адабий алоқалар 
янги босқичга кўтарилди. Ушбу мамлакатларда фаоли-
ят юритаётган ижодий ташкилотларнинг биргаликда 
адабий анжуманлар уюштириши, ўзаро таржималарни 
амалга ошириб, китоб тақдимотларини ташкил қили-
ши ўзига хос анъанага айланди.  

РАҚС МАЛИКАСИ
Россиянинг Томск вилоятида дунё-

га келган Галия Измайлова отасининг 
вафотидан сўнг, 1931 йили онаси би-
лан Тошкентга кўчиб келгач, рақс тў-
гарагига қатнай бошлайди. Шундай 
кунларнинг бирида  ҳаваскор раққо-
салар танловида иштирок этган Га-
лиядаги қобилиятни сезган мутахас-
сислар уни янги очилган Ўзбекистон 
Рес публикаси балет мактаби(ҳозир-
ги Республика ихтисос лаштирилган 
хореография мактаб-интернати)да 
ўқишга таклиф этади. Билим юртида 
таҳсил олган йиллар давомида ти-
ришқоқлиги, меҳнаткашлиги, фидо-
йи лиги,  асосийси,  бошқалардан 
ажралиб турадиган ёрқин иқтидори ва 

эндигина шакллана бошлаган услуби 
сабаб устозлари эътиборига тушади. 
Билим юртини битириши билан Ўзбе-
кистон опера ва балет (ҳозирги Али-
шер Навоий номидаги Ўзбекистон 
давлат академик катта)  театрига ишга 
қабул қилинади. 1943 йилиёқ бирин-
чи мустақил образи, “Оқбилак” бале-
тида Семурғ қиёфасини яратган Га-
лия орадан ҳеч қанча вақт ўтмасдан, 
яъни 1945 йилларга келиб театрнинг 
прима-балеринасига, балет санъати 
мухлисларининг Галияхонимига, му-
тахассислар наздида етук балерина 
Галия Измайловага айланади.

Сиймолар
Ўзбекистон халқ артисти,  

Ўзбекистоннинг биринчи ба-
леринаси,  ўзбек балет санъа-
тининг ёрқин юлдузи, раққоса, 
балетмейстер, хореограф, ўн-
лаб шогирдларни етиштирган 
маҳоратли педагог Галияхо-
ним Измайлова ҳаёт бўлганида 
100 ёшни қаршилаган бўларди. 
У нафақат саҳнадаги 60 йил-
лик, балки 87 йиллик ҳаёти 
давомида умрининг ҳар бир 
дақиқаси, ҳар лаҳзасини балет 
ва рақс санъати хаёли билан 
яшаб ўтди.

ЭЪТИБОР ШИЖОАТ ВА КУЧ БАҒИШЛАДИ 

Муҳаббат, садоқат ва вафо куй-
чиси Зулфияхонимнинг бой ижо-
дий мероси ёшлар, айниқса, ижод-
кор хотин-қизлар учун алоҳида 
маҳорат мактабидир. Атоқли шои-
ранинг ҳаёт йўли, ижодидан ибрат 
олган қизлар  унга муносиб издош 
бўлишга интилмоқдалар. Бундай 
қизларимиз сафи йилдан-йилга 
кўпаймоқда. Анъанага мувофиқ 
куни кеча, 8-март – Халқаро хо-
тин-қизлар байрами арафасида 
баҳор ҳам ҳавас қилса арзийдиган 
бир гуруҳ қизларимизга Зулфия 
номидаги Давлат мукофотининг 
топширилгани адабиёт байрамига 
айланди. Давлатимиз раҳбарининг 
қарори билан санъат, фан, таълим 
ва бошқа йўналишларда жами 28 

нафар қиз Зулфия номидаги Дав-
лат мукофоти билан тақдирланди. 
Улар орасида адабиёт йўналишида 
4 нафар қиз – сирдарёлик Зарни-
горхон Абдуолимова, қашқадарё-
лик Маъмура Тўраева,  фарғоналик 
Нилуфар Эргашева, наманганлик 
Нигора Абдулазизова ҳам бор. 
Рес публика миқёсида ўтказилаёт-
ган адабий анжуманларда фаолли-
ги билан аллақачон танилиб қол-
ган Зарнигорхон ва Маъмуранинг 
илк китоблари нашрдан чиққан. 
Нигоранинг биринчи китоби эса 
нашрга тайёрланаяпти. Улар Зул-
фияхоним издоши бўлишдек ша-
рафли ва масъулиятни вазифани 
ўз зиммасига олганини 
яхши билишади.

Сўнгги йилларда жамиятимизда хотин-қизлар фаоллиги-
ни ошириш, иқтидорли ёшларнинг ўз салоҳиятини юзага чиқа-
риш ва истеъдод эгаларини рағбатлантириш борасида кўламли 
ишлар амалга оширилмоқда. Хусусан, ҳар жабҳада фаол қизларни 
қўллаб-қувватлаш мақсадида таъсис этилган Зулфия номидаги 
давлат мукофоти танлови ўтган йиллар мобайнида маданият, 
санъат, фан, таълим, адабиёт ва жамоатчилик йўналишларида 
юзлаб ёш иқтидорларни кашф этди.

Пойтахтимиздаги Халқаро конгресс марказида 
Хотин-қизлар куни муносабати билан ўтказилади-
ган тантанали маросимга чақиришганида кўпчилик 
қатори таклиф қилинган бўлсам керак, деб ўйлаган-
дим. Фурсат ўтиб мени қувончли ҳаяжонлар, бир 
умрга татигулик воқеа кутаётганини тасаввур қил-
магандим. Байрамона безатилган дастурхон атро-
фида барча соҳа вакиллари бўлган аёллар бор эди. 
Ҳарбийлардан тортиб солиқ тизими мутахассисла-
ригача... 

Мамлакат раҳбари ҳар бир аёл билан самимий 
суҳбатлашди. Навбат менга келганда: “Елкангизда 

қандай катта масъулият борлигини яхши биламан. 
Бутун мамлакат маънавияти сизларнинг зимман-
гизда.  Мактабларда, ҳарбий қисмларда маъна-
вият ва ахлоқни кўтаришни мен сизларга чиндан 
ишонаман. Асло руҳни туширманг, янада 
шижоат билан меҳнат қилинг. Хиёбондаги 
давраларни янада кенгайтириб, астойи-
дил бўлишингизни истайман. Ҳамма 
сафдош ларга салом айтинг”, деди 
давлатимиз раҳбари. Бундай эътироф 
ва эътибор кишига сурурли кайфият, 
шижоат ва куч бағиш лар экан. 

Байрам тадбири давомида шу сўзлар хаё-
лимда жаранглаб турди. Айни пайтда ҳам бу 
Ватанда барча-барчамиз бир мақсадга – юр-
тимиз фаровонлигига хизмат қилаётганимизни 

янада чуқур англаб етмоқдаман. Юртбо-
шимизнинг эътибори, менга берилган бу 
олий мукофот қалбимда катта масъулият 
ҳиссини уйғотди.

Маъмура ЗОҲИДОВА,
II даражали “Соғлом авлод учун” 

ордени соҳиби

Қутлаймиз!

Бошланиши 1-саҳифада

Ўшал қутлуғ ўзанлардан сув 
ичиб, миллат адабиётида ёрқин из 
қолдирган Чокар ва Партав, Раҳмат 
Мажидий ва Айёмий, Раҳим Бекниёз 
ва Эгам Раҳим, Рўзимат Отаев ва Ул-
либиби  Отаева сингари сўз салафла-
ри Хоразмнинг оққан дарёларига қў-
шилган дарёлардан гувоҳлик берса, 
Ўзбекистон халқ шоирлари Қурбон 
ота Исмоилов, Омон Матжон, Ўзбе-
кистонда хизмат кўрсатган мадани-
ят ходими Матназар Абдулҳаким бу 
юртнинг фахри, ғурури.

ХХI  аср хоразмликларга хуш 
келди. Асарлари ўзбек адабиёти жо-
вонларидан ўрин олган Эркин Са-
мандар, Оллаберган Пўлат, Ошиқ 
Эркин, Қурбон Муҳаммадризо, 
Қўзи Давлат, Комил Аваз, Сотим 
Аваз каби устозлар изидан яна бир 
авлод сафга кирди...

Айни дамда ҳам воҳада адабий 
муҳитни янада ривожлантириш, 
уюшма аъзолари фаоллигини оши-
риш, истеъдодли ёшларни излаб 
топиш ва камол топтиришга алоҳи-
да эътибор қаратилган. Вилоятда  
яшаб ижод қилаётган шоир ва адиб-
ларнинг ўттиз уч нафари  Ўзбекис-
тон Ёзувчилар уюшмаси  аъзоси-
дир. Улар билан бир қаторда юз 
нафардан зиёд фаол қаламкашлар 
ва истеъдодли ёшлар Уюшма бўли-
ми атрофида бирлашган.  Уларнинг 
самарали  ижод қилишлари учун эр-
кин адабий муҳит яратилган.  

Кейинги йилларда хоразмлик 
адиблар томонидан  нафақат  воҳа 
адабий ҳаётида, балки адабиётда 
воқеа бўлган йирик асарлар яра-
тилди. Жумладан, улуғ аждодлари-
миз сиймосини акс этган Қурбон 

Муҳаммадризонинг “Абу Райҳон 
Беруний” романи, Қўзи Давлат-
нинг “Мозийдан садо” трилогияси, 
Комил Авазнинг “Комил Хораз-
мий”, “Огаҳий” тарихий-ҳужжатли 
романлари китобхонларга туҳфа 
этилди. Хива хонлари тарихига оид 
Давлатёр Раҳимнинг “Оллоқули-
хон”, Сафарбой Рўзимбоевнинг 
“Лангар”, Сотим Авазнинг “Те-
мирғози тўра”, “Рутба”, Яқуббой 
Жумабоевнинг “Оловли йиллар”, 
Туркман Эшоннинг “Муҳаббат 
мўъжизаси” романлари дунё юзи-
ни кўрди. Шоирларимиз қаламига 
мансуб шеърий тўпламлар, бола-
ларга бағишланган китоблар ёшла-
римиз қалбига юксак маънавият, 
ватанпарварлик, юртга дахлдор-
лик, миллий ғурур, меҳр-оқибат 
туйғуларини сингдиришга хизмат 
қилмоқда. 

Воҳада халқаро адабий алоқа-
ларни янада ривожлантириш мақ-
садида 2021–2022-йилларда “Турк 
дунёси шоирлари учрашуви”, 
“Озарбайжон адабиёти кунлари”, 
“Қорақалпоқ адабиёти кунлари” 
тадбирларининг ўтказилгани хо-

размлик ижодкорларнинг қардош 
халқлар қаламкашлари билан ўза-
ро дўстлик ва ҳамкорлик алоқалари 
мустаҳкамланишига муҳим замин 
яратди.

Воҳа қаламкашларининг ижодий 
изланишлари  Қозоғистон,  Озар-
байжон, Беларусь, Украина, Туркия, 
Албания, Германия, Италия синга-
ри давлатларда чоп этилаётгани, 
тўпламлардан ўрин олаётгани қу-
вонарли ҳол. Жумладан, 2022 йил-
да Туркияда 35 нафар хоразмлик 
шоир нинг шеърларини ўз ичига 
олган “Yeni nefes-1” тўплами чоп 
этилди. Ўндан ортиқ шоиранинг 
ижод намуналари “Турк дунё сида 
ўзбек саси” номли баёздан ўрин 
олди. 

Ёш қаламкашларни излаб то-
пиш, истеъдодларни юзага чиқариш 
мақсадида бўлим қошида “Ойдин 
орзулар” тўгараги мунтазам  фаоли-
ят юритиб келмоқда. Давлат муко-
фотлари билан тақдирланган ўнлаб 
ёшларимиз – улуғ ўзанларга қуйи-
лаётган янги ирмоқлардан нишона. 
Ёш қаламкашлар ўртасида  ўтка-
зилаётган анъанавий “Зомин семи-

нари” Қорақалпоғистон респуб-
ликаси ва Хоразм вилояти ҳудудий 
босқичлари, “Навқирон гужумлар”, 
“Урганч оқшомлари” шеърхонлик 
беллашувлари янги номлар ва янги 
истеъдодларни кашф этишда омил 
бўлмоқда.

Вилоят телерадиокомпания-
си билан ҳамкорликдаги “Адабий 
муҳит” кўрсатуви ва эшиттириши 
орқали қаламкашлар ижоди адаби-
ёт мухлисларига ҳавола этилмоқда. 
Вилоятдаги ягона адабий-бадиий 
нашр – “Эзгу сўз” газетаси ва бош қа 
республика нашрларида мунтазам 
чиқишлар қилинмоқда. Ўтган йили 
Республика Маънавият ва маърифат 
маркази вилоят бўлими томонидан 
ижодкорларни қўллаб-қувватлаш 
мақсадида самарали ижод қилаёт-
ган ёзувчи, шоирларнинг  китоблари 
бепул чоп қилинди. Турли ижодий 
танловлар ташкил этилиб, ғолиблар 
рағбатлантирилди. Таълим маскан-
лари, ҳарбий қисмлар, маҳаллалар, 
корхона ва ташкилотларда узлук-
сиз равишда маънавий-маърифий, 
адабий-ижодий анжуманлар,  учра-
шувлар,  китоб тақдимотлари ўтка-

зилмоқда. Огаҳий номидаги Ижод 
мактабида таниқли ёзувчи ва шоир-
лар, адабиётшунос олимлар ишти-
рокида ҳар жума куни “Маҳорат 
дарслари” ўтилди. Бундай тадбир-
лар оммавий ахборот воситаларида 
мунтазам ёритилмоқда. 

Олдимизда бизни янада саодат-
ли кунлар кутмоқда. Инсон номи 
ва қадри ҳар қачонгидан  сарба-
ланд тутилаётган жорий йилда ҳаз-
рат Алишер Навоий, Заҳириддин 
Муҳаммад Бобур, забардаст шоир 
Ғафур Ғулом ва бошқа атоқли сий-
молар қатори Ўзбекистон Халқ 
шоири Омон Матжоннинг саксон 
йиллиги, Ўзбекистонда хизмат 
кўрсатган маданият ходими Мат-
назар Абдулҳакимнинг етмиш беш 
йиллиги адабиёт байрами сифати-
да кенг нишонланади. Тайёргарлик 
ишлари аллақачон бошлаб юбо-
рилди...

Гавҳар ИБОДУЛЛАЕВА,
Ўзбекистон Ёзувчилар уюшмаси 
Хоразм вилоят бўлими раҳбари, 
Ўзбекистонда хизмат кўрсатган 

маданият ходими.

ҚУТЛУҒ ЎЗАНЛАРДАН СУВ ИЧИБ...Хоразм азалдан юксак илм-фан, маданият, адабиёт ва санъ-
ат маскани. Абу Райҳон Беруний, Паҳлавон Маҳмуд, Нажмид-
дин Кубро, Феруз сингари буюк аждодларимиз туғилган диёр 
бу. Инсоният тарихидаги илк китоб – “Авесто”нинг ватани. 
Туркийда битилган илк наср намунаси  “Қиссаси Рабғузий”-
нинг илк ғазали битилган макон. Мангу ишқ достони “Муҳаб-
батнома”га илҳом берган, Огаҳию Мунисдек сўз заргарларига, 
Аваз Ўтар, Комил каби маърифатталабларга бешик бўлган 
туп роқ – Хоразм. Унинг бағри абадий қайноқ сарчашма, сарф-
лаганинг сари тўлиб бораверадиган хазинадир. 

НЕКБИН ВА ФАСИҲ АЙЁМ
Ҳай-ҳай ўлан, жон ўлан,
Наврўз келди.
Боғлар, қирлар, адирлар,
Гулга тўлди...
Аллақачон шоирнинг қалами шу зайил 

ёруғ соғинчнинг сувратини чиза бошлаган 
эди. Мана, бугун муборак Наврўзи оламга 
илк эшик бўлиб очиладиган айёми Ҳут кириб 
келди, борлиқни майин ифорга тўлдириб хуш 
насимлар эсаётир. Ҳатто тиниб-тинчимас она-
хонлар, келинойилар дошқозонида сумалак 
қайната бошлади. 

Хуллас, кимдир сезиб, кимдир сезмай, бор-
лиқ Наврўзи оламдай муборак Кунга чоғлана-
ётир бугун. Кун ва тун тенглашиб, ризқ-наси-
балар бутун, файзу баракалар зиёда бўлиши, 
хайрли амаллар кўпайиб-кенгайиши учун бир-
галашиб тилак қилинадиган Хос кунга аҳли 
улус ҳам ўз тадоригини кўра бошлайди. Нафар-
монгул ялпизлар бодраб чиқиб, кўклам ифори-
ни таратиши учун ариқлар тозаланиб чиқилади. 

Дарахтлар минг турфа рангда барқ уриб гуллаб, 
ўз ошиқлари – асалариларни чорламоқларига 
имкон мўл бўлсин, дея Боғбон ота уларнинг қу-
риган шохларини кесиб, шакл беришга тушиб 
кетади. Қиз-жувонлар эшик- орани ёғ томса яла-
гудай қилиб супуриб-сидирган, гул келинлар 
қайноналар паноҳида ўсма  экиш учун жой тан-
лаган; саноатчи заводида, шифокор, ўқитувчи, 
ҳуқуқшунос, хуллас, ҳар соҳа вакили борки, ўз 
ишхонаси ва хонадонида кўклам тадориги учун 
ободончилик, озодалик, бунёдкорлик ҳаракат-
ларида жон-дил билан иштирок этади. Наврўз-
га тайёрланиш ҳисси бугун кексаю ёш – барча 
кўнгилларни ўзига ром айлайди. 

Ишнинг кўзини биладиган тадбиркор ин-
сон борки, мамлакатимиздаги шарт-шароит 
ва имтиёзлардан фойдаланиб, Наврўзи олам-
ни янги бир яратувчанлик, яхши бир ишлаб 
чиқариш билан кутиб олиш ва шунга мувофиқ 
хонадонидаги мўл-кўлликни янада зиёда этиб, 
шу асно эл-юртига ҳам фойдаси тегиши учун 
ҳар доимгидан-да кўпроқ жонбозлик кўрсата 
бошлайди бугун. 

Ҳадемай, шоир айтганидек, бутун шаҳару 
қиш лоқларда: 

Сайл бўлиб майдонда, 
сумалаклар қайнайди, 

Куй-яллалар авж олиб, 
кўрган кўзлар яйрайди.

Сайлга чиқиб қишлоқ, 
чавандоз чопиб улоқ,

Деҳқонки сочиб дон(а), 
ёшлар куйлаб мастона,

Булбуллар хуш сайрайди. 

Наврўзи олам эзгу тилакларимизнинг ижо-
батини ўзида мужассам айлаб, ҳаммамизнинг, 
ҳар биримизнинг ҳаётимизга кириб келади, 
уни яхшиликларга, бунёдкорликларга, файзу 
барокатларга, хайрли амалларга тўлдиради. 

* * *
Наврўзни оппоқ қордан дастор ўраган 

маҳобатли тоғлар соғинганди; яшилланиш- 
яшариш либосини кийишга орзуманд, аёзли 
еллар  қамчилари остида мунғайиб, дийдираб 
турган  яланғоч дарахтлар, чорбоғлар соғин-
ган эди: Келаётган йилдаям мўл-кўл ризқу на-
сиба етиштириш ўйида бийдай даласи боши-

да куйманиб юрган Бободеҳқон, отари билан 
бирга заҳматларни  кўксига босиб, дийдорга 
чин дилдан интилаётган Чорвадор, боласига 
энг эзгу тилакларини сингдириб алла айта-
ётган кўкламсувратли Жувон, бўзтўрғайдай 
бўзлаб жуфтига талпинаётган – муҳаббат фас-
лига кириб келаётган Ёшлик,  умуман, тири-
кликка дахлдор  яралмиш неки бор, умрига 
тўкислик бўлиб тўладиган хушбахт чоғларни, 
яъни Нав рўзни жуда-жуда соғинган эди.

Наврўзни бугун энг эзгу тилаклар ижобат 
бўладиган ниёзбахш остона, деб қарши ола-
япти биров. Биров янги кун, яхши умидлар 
бешиги,  дея қувонч билан пешвоз чиқаётир. 
“Навсол (янги йил) кираяпти, қозон тўлдир 
қилинадиган кун – бу кун” деб, келину қизлар-
ни не-не хуш таомларни бадастир пиширишга 
ундаб, уларни кўнгилетарларига илиниб; бо-
лакайларга  эса “Айём кампир”, “Наврўз ва 
Қароқчи” каби ҳикоятларини айтиб бериб, 
Нав рўз фазилатларидан Келажакни хабардор 
айлаб, ўзи ҳам хушнуд бўлмоқда “қадимшу-
нос” ривоятчи Момо. Аслида, ҳаммаларининг 
ҳам гапларида жон бор. Сен туну кун тенг бўл-
ган, табиат ва инсон бақамти келиб, бир-биро-
вига таъсир этиб,  қувват оладиган, шу боис 
ҳам дунёнинг файзу футуҳи зиёда бўладиган 
бир айёмсан, Наврўзи олам! 

Муборак Истиқлол шарофати билан, Ий-
мон ардоқланган, Сен сўроқланган  бир улуғ 
кунларда минг бир хайрли ишлар, гўзал бай-
раму хушбахт тадбирлар қаторида Наврўз ҳам 
мамлакатимизнинг файзу баракотига зиёда 
шукуҳ қўшиб, пурзиё ва улуғвор сайл сифа-
тида яшаб-яшариб келаяпти. Бугун олқишлаб, 
меҳру садоқатини намоён айлаб улоқ сурган 
чавандоз – қайси, кураш тушган полвон – қай 
бири, лапар    айтган қиз-жувон – қайси, ҳам-
ма-ҳаммасининг тилу дилида Наврўз, унинг 
шавқи, сурури!

Бугун биз кўз очиб оламга боқиш ҳақидаги 
ота-боболаримиз сабоқлари ҳикматини теран 
ҳис қилмоғимиз лозим. Ва Наврўзни беқиёс 
шукроналар, энг эзгу тилакларимизни айтиб, 
энг ибратли амалларимизни қилиб, кутиб ол-
моғимиз шарт. Зотан, Сен ана шундай Ярат-
ганнинг тажаллиси феруз бўладиган некбин 
ва фасиҳ бир айёмдирсан, Наврўзи олам!

Салима УМАРОВА,
Ўзбекистон Ёзувчилар уюшмаси аъзоси

УМРИМНИНГ ТОЖ МАҲАЛИ
Юрган дарё, дейдилар. Дарҳақиқат, сафар чоғида янги танишлар, дўстлар ортти-

расан. Ижодкор бўлсанг, ҳаётинг ҳам, ижодинг ҳам мазмунан бойийди. Ўрни келди, 
айтай: касбим ўқитувчилик, ёшларга сабоқ бердим, китоблар чиқардим. Яқинда Ҳин-
дистонда чоп этилган  китобларимиз тақдимотига бир  гуруҳ  ижодкорлар, олимлар 
қаторида таклиф  этилдим. 

Бизни Аграда, адабиёт  ва  санъат  фестивали бўлиб  ўтаётган Ст.Жонс колле-
жида  кутиб  олишди.  Иштирокчиларга эҳтиром кўрсатилди. Аллоҳободлик олима 
Шаменаз Бано Ўзбекистондаги маданий  ва  тарихий обидалар ҳақида маъруза  
қилди. Сўнг Деҳли шаҳридаги Чокар институтида ўтказилган ўзбек ёзувчи, шоир-
ларининг асарлари жамланган антология тақдимотида иштирок этдик. Делегация-
миз ташрифи тафсилотлари Ҳиндистоннинг бир неча нашрларида кенг ёритилди. 
Ўзаро ишонч ва ҳамжиҳатликка асосланган кўпасрлик дўстона алоқалар бор бўйи 
билан намоён бўлди.

Ёшлигимдан Зебунисо ижодини севиб ўқийман.  Ундан руҳий, маънавий қувват  
олиб шеърлар ёзганман.  Зебунисо  бегим қабрини зиёрат қилар эканман, кўнглимда  

фахр, ғурур туйғуси  жўш урди. Буюк  бобокалонимиз  Заҳириддин Муҳаммад Бобур 
ва бобурийлар томонидан амалга оширилган буюк ишлар, Тожмаҳалдек бетакрор 
тарихий обидалар олам-олам таассурот қолдирди. 

Ҳиндистон адабий жамоатчилигидан, асарларимизни ҳинд тилига ўгирган док-
тор Шаменаз хонимдан бизни қўллаб-қувватлагани учун бағоят мамнун бўлдик. Деҳ-
лини, Аграни, Тожмаҳални зиёрат қилиб, ҳиндистонликларнинг илмига, адабиёт ва 
санъатига тан бердим.  Болаликда кўрган ҳинд фильмлари ва тарихий китоблардан  
ўқиганларим кўз олдимда гавдаланиб, бу халқнинг Ганг ва Жамна  дарёсидек яра-
тувчилик салоҳиятини чуқур ҳис қилдим. 

Тамаддуннинг илк босқичида маданиятларимизни Буюк Ипак  йўли туташтирган,  
аллома Абу Райҳон Беруний асос солган, беназир шоир,  улуғ саркарда Заҳирид-
дин Муҳаммад Бобур ҳазратлари  мустаҳкамлаган маданий ҳамкорлик умуминсоний 
қадриятларимиз, анъаналаримиз муштараклигидан дарак берарди. Бир сўз билан 
айтганда, ижодий сафаримиз давомидаги таассуротга бой лаҳзалар умримнинг тож 
маҳали бўлиб қолди.

Умида ХУШВАҚТОВА,
Ўзбекистон Ёзувчилар уюшмаси  аъзоси

– Бу мукофот ўзимга бўлган 
ишончни оширибгина қолмай, зим-
мамга улкан масъулият ҳам юклади, 
– дейди  Зарнигорхон Абдуолимова. 
– Юртбошимиз мукофотни топши-
рар экан: “Сизнинг ижодкор экан-
лигингизни билиб хурсанд бўлдим. 
Ҳалима Худойбердиева юртидан 
экансиз. Ҳалима опадек улуғ шоира 
бўлиб етишинг. Сиздан умидларим 
катта”, дедилар. Бу нафақат бизга 
билдирилган ишонч, балки адаби-
ётга, ёш ижодкорларга қаратила-

ётган юксак эътибор ва ғамхўрлик 
намунаси ҳамдир. 

Ёшлар ижод саройида Зулфия 
номидаги Давлат мукофоти сов-
риндорларини тақдирлаш мароси-
ми бўлиб ўтди. Турли соҳаларда ўз 
ижоди, изланишлари билан юксак 
марраларга интилаётган бир гуруҳ 
ўзбек қизлари халқимизнинг кўз 
олдида намоён бўлди. Қувонч ва 
ҳаяжондан кўзлар ёшланди. 

– Президентимиз томон борар 
эканман, умуман бошқа дунёда 
эдим, – дейди Маъмура Тўрае-
ва. – Исмим ўқилгани эсимда. 
Гўё самоларда парвоз қилардим. 
Юртбошимиз: “Қизим, сен тўғри 

йўлдасан”, деганларида бўғзимга 
нимадир тиқилди. Йиғлагим кел-
ди-ю, йиғлай олмадим. Бугун 
ота-онамнинг, юртдошларимнинг 
менга билдирган ишончини оқла-
дим. Англадимки, ҳаракатлар ва 
изланишлар, албатта, бир кун ке-
либ натижа беради.

Фарғоналик Нилуфар Эргашева 
болаликдан кўп шеър ёдлар, нима-
ларнидир қоралашга интиларди. 
Адабиётга бўлган меҳр уни Эркин 
Воҳидов номидаги Ижод мактаби-
га етаклади. Бугун у устозлари са-
боқларининг натижасини амалда 
кўрсатолганидан хурсанд.

– Илк шеърий машқларим ҳали 
ғўра эди, – дейди Нилуфар Эрга-
шева. – Тўғри, Ижод мактабида 
устоз ларимдан кўп нарсани ўрган-
дим. Аммо барибир ҳали ҳам кўп 
ўқишим, ўрганишим кераклигини 
ҳис қилиб турибман. Энди елкамда 
залворли масъулият юки ҳам бор, 
бу мени она-Ватанимиз равнақи 
учун муносиб ҳисса қўшишга ун-
дайди.

Ҳа, Чўлпон айтганидек, адабиёт 
яшар экан, миллат яшайди. Миллат-
нинг бугуни ва эртаси эса ёшларга 
боғлиқ. 

Зулайҳо АҲМАДЖОНОВА

БАҲОР ҲАМ СИЗЛАРГА 
ҲАВАС ҚИЛАДИ

УЧРАШУВ
Қозоғистондаги Хожа Аҳмад Яссавий номидаги Халқаро қозоқ-турк 

университети туркология институти директори Қулбек Эргобек ва қозоғис-
тонлик ўзбек ёзувчиси Абдураҳим Пратов Ўзбекистон Ёзувчилар уюшма-
сида меҳмон бўлишди.

Уюшма раисининг ижодий ишлар бўйича биринчи ўринбосари Нодир 
Жонузоқ ўзбек ва қозоқ адабий алоқаларини янада мустаҳкамлаш йўлида 
амалга оширилаётган ишлар хусусида тўхталиб ўтди. Қулбек Эргобек-
нинг қозоқ ва рус тилларида эълон қилинган Миртемир, Одил Ёқубов, 
Мустай Карим, Собит Муқонов, Чингиз Айтматов ижодига бағишланган 
рисолалари ва туркий халқлар адабиёти мавзусидаги ўнлаб монография-
лари адабий алоқалар ривожида муҳим ўрин тутиши алоҳида таъкидлан-
ди. Меҳмонлар Ёзувчилар уюшмаси тарихи музейи ва Адиблар хиёбони 
билан танишди.

“Обод ва файзли маҳалла – юрт кўрки”

            ЭЙ САБО...
Сабо,
Боғимдасан беғубор нафас,
Кўксимни эркалаб тутасан роҳат.
Ям-яшил бу маъво кўзида ҳавас,
Руҳим топингани тенгсиз фароғат.

Қучоғинг беминнат эрта-кеч, ахир,
Тутар борлиғини кўтариб озод.
Биласан, сенданам ўзим бесабр,
Шунчаки яшашга қўймас бу ҳаёт.

Сендаям бордайин қандайдир таскин,
Айланиб ипакдек хаёл улайсан.
Бу манзил бағри кенг, тортинмай эсгин,
Умидбахш тонгларни олиб келгайсан.

Қувонган кунларга ўзингсан гувоҳ,
Ғурур ва сурурим шундан топганман.
Кипригим намланса гоҳида ногоҳ,
Ортингдан умидвор кўзим тикканман.

Йиллар тутқич бермай кетмоқда ўтиб,
Хаёлдай учқурдир биласан, сабо.
Эртанги кунлардан ненидир кутиб,
Дилимга тукканман эзгу муддао.

Нурли ниятларга тушмаган ғубор,
Майин қанотларинг ҳузурбахш, фахр.
Бу Ватан – боғимдан бошқаси бекор,
Усиз яшамоқлик бемаъно, ахир.

Хайрият, ҳар куни келасан қайтиб,
Тонглардан шомларга етказиб хабар.
Бегона юртларда юрардим дайдиб,
Бу боғим дилкушо бўлмаса агар!

Тикону гуллари жон қадар азиз,
Ҳумо қанотида ўзлик парвози.
Бағридан жой олган қуёш, ой, юлдуз,
Кузида саховат, орзулар – ёзи.

Етказгин соғинган жўраларимга,
Саломим, қувончим, шукронам қат-қат.
Бу бахтни бермайман, билгин, ҳеч кимга,
Итоат – шу Ватан, унга садоқат!

Эй сабо, айтиб қўй ғанимларга ҳам,
Қарамлик, хўрликдан умрим тўйгандир.
Хомтаъма бўлмасин йўл йўқ бир қадам,
Занжирли зиндонлар уйи куйгандир.

Бу Ватан – боғимдан бошқаси бекор...

         ШУДРИНГЛАР 
     ТИЗИЛИБ АЙЛАР 
            ТАМАННО
Новдалар вужуди тўлғоққа тушди,
Тегажоқ шамолга қилмасдан парво.
Бош-оёқ гуллаган бодом ҳам шошди,
Ҳали март келмайин тебранди ҳаво.
Сен ҳам уйғонмадингми?

Кўнглингга олмаган субҳлар сирли,
Турланиб рост-ёлғон тўқийди кунлар.
Қор қучган бойчечак боқди таъсирли,
Шумасми кўкламга муштоқ фусунлар.
Сен ҳам уйғонмадингми?

Нурлар менгзар попук сочли малакка,
Тупроқ ҳовучида зарлар тўшайди.
Мен сажда қиламан минг бор тилакка,
Наҳотки, умидим пучга ўхшайди.
Сен ҳам уйғонмадингми?

Қушлар ғужуридан боғ тўлган, ахир,
Дошқозон – оламга қуёш ёққан ўт.
Майса кўрпаларин қавийди кимдир,
Дарахтга япроқдан беради қанот.
Сен ҳам уйғонмадингми?

Жарангдор сойларда титрар пўртана,
Арслондай ўкирар гўё даралар.
Бош уриб тинчимас сув ҳам ўртаниб,
Қайси бир манзилни борар қоралаб.
Сен ҳам уйғонмадингми?

Шудринглар тизилиб айлар таманно,
Шошмайин бирма-бир теради фурсат.
Барибир бу ҳаёт ўтади, ҳайҳот,
Дийдорга тўймайин биз алдаб юрсак.
Сен ҳам уйғонмадингми?

Куртак хазонларни балки кўрмас туш,
Эртани ўйламай анбар ноз этар.
Мавжудот негадир ҳансирар сархуш,
Наҳотки, бу кун ҳам ўтару кетар.
Сен ҳам уйғонмадингми?

Уфқдан нарида ранглар чатишган,
Тикилсам қалбимни қийнаверар дард.
Кимларни кимлардир зор-зор кутишган,
Феврални кузатиб келгунича март.
Сен ҳам уйғонмадингми?

БУ КЕЧА ТЎЛИН ОЙ...
Япроққа бекиниб олди новдалар,
Нозик қоматлари ташланмас кўзга.
Кўкламнинг бағрида яшнаб қолдилар,
Муҳтожмас мақтову чиройли сўзга.

Еллар ҳам елпинар боши айланиб,
Ям-яшил оламнинг парвойи фалак.
Бу кеча тўлин ой боқар ўйланиб,
Бу оқшом нафаси кезади ҳалак.

Боғаро тин олмас, шивирлар ҳамон,
Кечаги кун эмас, гашти ўзгача.
Тортқилаб тинчимас хаёл ҳар томон,
Етиб борадими билмам кузгача...

              * * *
Гирдоб айланади,
Шашти жиловсиз,
Оқар сув ўзини эплолмас бир дам.

Қирғоқлар тош қотган гўё қулоқсиз,
Тўлғонган шовқинга парво қилмас ҳам.
Кўпиклар сачрайди ҳовлиққанидан,
Безовта дилингдан чиққан ғубордек.
Бир сапчиб тўлқинлар чиқмас қинидан,
Қўйнида паримас аждоҳо бордек.
Гўёки шумасми ўтган кунимни
Ўзига тортгану ямламай ютган.
Бадтар хуфтон қилиб ўксик кўнглимни,
Менинг борлигимни у ҳам унутган...

Менинг борлигимни у ҳам унутган...

               ЎТИНЧ
Деразангдан боққандир тўлиной кеча оқшом,
Ёғдуларини тўшаб сеҳрига олмадими?
Сенинг ёнингдамасми аразлаб кетган илҳом,
Соғинган ташна дилни ёдингга солмадими?

Олмалар яна гуллаб боғлар тўлган ифорга,
Чирилдоқлар тинмагай басма-бас хониш қилиб.
Хайрият, етиб келдик соғ-омон биз баҳорга,
Иккимиз икки томон юрмайлик нолиш қилиб.

Лойга ботиб, чанг ютиб кетиб бормоқда йўллар,
Дарахтларни оралаб чопиб чарчамас  шамол.
Умримизга ён босиб тўхтаб турмайди йиллар,
Сирли дунё саҳнида дийдорлашмоқ эҳтимол.

Ҳамон тинмайман сарсон ташвишларни орқалаб,
Оқибату меҳрни кутади муштоқ кўзим.
Умидвор умидимга сабру тоқатни тилаб,
Таскин излайман ҳамон алдаб ўзимни ўзим...

             БАҒРИНГДА 
      ГЎЗАЛ ТОНГНИНГ...
Яғринларин тўлдириб
  яйраб яшнар қир-адир,
Ўт-ўланлар ям-яшил
  камзулини ёйдилар.
Кўклам экан уйғониб
  илдизлар кўклаб ахир,
Эркаланиб соч ёйиб
  аста бошин қўйдилар.
Тонг нозланиб юз очди
  шудрингларга кўз ташлаб,

Еллар билан сирлашар
  тунлар кўрган тушларни.
Мовий гумбаз бағрига
  булутни келар бошлаб,
Чорлайди ҳузурига
  гала-гала қушларни.
О, бу дунё кўркининг
  лаҳзалари азиздир,
Ҳаприқади ловуллаб
  томирингда қон жўшиб.
Гард инмаган ғуборсиз
  ҳаёт асл ўзидир,
Парвоз айлайди қалбинг
  абрлар томон шошиб.
Яйраб кўк кенглигига
  қанотларинг ёясан,
Ғаму андуҳлар ёддан
  чиқиб кетар шу онда.
Ҳур ва эркин руҳ ила
  шаффофликдан тўясан,
Сендан бахтли инсон йўқ
  қадимий бу очунда.
Кечалар оғушида
  қолмассан асло зордек,
Бағрингда гўзал тонгнинг
  сочларини тарайсан.
Умидларинг кундан-кун
  яйраб-яшнар баҳордек,
Эрта кунга юракнинг
  кўзи билан қарайсан...

                     * * *
Сени кўрмоқчийдим,
Эшикларинг берк,
Дилимда борини тўкмоқчи эдим.
Атайлаб мен учун сақлайверсанг кек,
Бу беш кунлик дунёда нима ҳам дердим.
Жилдираб тинмайди сувнинг овози,
Борлиги ҳозирча билсанг уни нақд.
Кеча баҳор эди, бугун умр ёзи,
Биздан сўрамасдан ўтаверар вақт.
Мен замон қўлида бўлдим ўйинчоқ,
Айтгил, чора излай бугун мен кимдан?
Билиб қўй, азизим, розиман бироқ,
Сенинг эшигингда қолган умримдан...

Кўп қаватли уйга янги 
қўшнининг кўчиб келга-
ни ўша хонадонда тўсат-

дан тарақа-туруқ, гумбур-гумбурлар 
бошланганидан билинади-қолади. 
Албатта, таъмирлашади! Ўзи жуда 
ғалати одатимиз бор-да: янги уйда 
яшашни... ўзгартиришдан бошлай-
миз; янги соҳиблардан кимдир де-
вордаги гулқоғозни кўриб афтини 
буриштиради, яна кимнидир хоналар 
жойлашувидан энсаси қотади, учин-
чисида эса, эшикларнинг эски ру-
суми, устига-устак, анча-мунча 
қийшиқлиги ёқимсиз таассурот қол-
дирадими-ей. Хуллас, янгича дид-
таъб га мослаб ҳаммасини таъмирлаш 
керак, тамом-вассалом.

Бу сафар ҳам шундай бўлди.
Биринчи қаватга кўчиб келажак 

банда “Бир уй қилай, бир уй қилай, 
кўрганлар ҳасаддан ёрилиб ўлсин!” 
деб астойдил ният қилган эканми, 
ишқилиб, ишни подъезд ёнига тоғ-
тоғ қум-цемент уйишдан бошлади. 
Сўнг ҳаммаси одатдагидай кечди: кун 
бўйи асабни ўйнатадиган тариллашу 
гурсиллашлар... Бетон ўйилаётган 
пайтидаги шовқинга чидаб бўлмайди. 
Қўпориб олинган деразалар ўрнидан 
чиққан қуюқ чанг ни-ку, айтманг.

Хонадон эгаси – Ўткир исмли қирқ 
ёшлардаги, семириб кетган, бошидан 
панама шляпасини қўймайдиган одам 
шундай айвон тагига жойлаган теб-
ранма курсисига ўтириб олганча те-
лефонига уланган қулоқликда соатлаб 
мусиқа эшитар, ҳузурдан кўзларини 
юмиб олганча оёқларини мусиқа-
га мос тебратар, бир қўли билан эса 
 доимо ёнида сергак турадиган баҳай-
бат итининг бошини силарди.

Қўшнилар “дод” деб юборишди. 
Ахийри ғазабдан афти буришиб 

кетган Одилжон юқори қаватдан чо-
пиб тушди. 

– Ҳой, ука, бу нима деган гап? 
Бешинчи қаватдаям ўтириб бўлма-
япти-я! Худди қулоққа мих қоқаётган-
дай бўляпти-ку! Қачон бас қиласан? 

Ўткир деганлари курсисида теб-
ранишдан тўхтаб, қулоқликни ту-
ширгач, ноиложлигини билдиргандай 
қўлларини икки ёнга ёйди:

– “Дом”чилик, акажон, “дом”чи-
лик. Уч-тўрт кунгина чидаб турасиз-
лар энди.  

Ўткирнинг яна қулоқлик тақиб 
олаётганини кўрган Одилжон асабий 
тарзда қўл силтаганча нари кетди. 

Эртаси куни Ўткирнинг ёнига 
учинчи қаватда кампири билан яшай-
диган, маҳаллада китобхонлиги билан 
ном қозонган пенсионер Натан амаки 
келди. Саксон ёшлардаги, сочлари 
қордай оппоқ, аммо қадди тик, яхши 
кийинган, қордай оппоқ кўйлагига 
бўйинбоғ таққан салобатли қарияни 
кўрган Ўткир қулоқликни чўнтагига 
солиб, оёқларини йиғиштираркан: 

– Издрасти, – деб қўйди.
Натан амаки эса соф ўзбек тилида, 

қурилиш шовқинини босиб кетгудай 
даражада бақириб: 

– Ваалайкум ассалом, –  дегач, 
итга ишора қилди: – Тоғ чўпонлари-
дан олганмисиз? 

Эркак ҳайратланди:
– Вой, ўзбекчани қотириб қўяркан-

сиз-а!
– Мен кучукни сўраяпман. 
– Ҳа, худди шундай, – бажонидил, 

фахр билан жавоб қайтарди Ўткир. – 
Тоғдан опкелганман. Чўпонлардан. 

Отахон итнинг бошини меҳр би-
лан силаш асносида сўради:   

– Оти нима бунинг? 
– Бўйноқ бу. 
– Тузук, тузук... – деб қўйди Натан 

амаки. 
– Тузик эмас, ака, Бўйноқ, – ўзича 

чолнинг гапига аниқлик киритди Ўткир. 
Бош ирғаб қўйган қария эътибори-

ни Ўткирга қаратди:
– Йигитча, бу “дом”да, бу ҳовли-

ларда биз қариялардан ташқари ёш 
болалар, эмизикли чақалоқлар ҳам 
бор. Улар тушликдан кейин ухлаши 
керак. Сиз эса бу шовқин-суронингиз 
билан уларнинг уйқусини ҳаром қи-
лаяпсиз. Йигитча, мен сиздан талаб 
қиламан...

Чолнинг мақсадини англаган Ўт-
кир дарҳол унинг гапини бўлди:

– “Дом”чилик, тоғажон, “дом”чи-
лик. Озгина чидаб берасизлар энди. 
Худо хоҳласа, беш-олти кунда тугатиб 
ташлайман. 

– Беш-олти кунда? – Натан амаки 
тоғдай уюлиб ётган қурилиш мате-
риалларига қараб, ишонқирамай бош 
чайқаб қўйди: – Ҳай билмадим-ов. 

Ўткирнинг гапдонлиги тутди: 
– Мана, тоғажон, аёллар ўзларига 

қараб, косметика қилиб, чиройли бў-
либ юради-я.

Отахон илжайиб қўйди:
– Бошланиши ёмонмас. Хўш, да-

вом эт-чи, жиян?
– Менам уйим чиройли бўлсин, 

ҳамма унга ҳавас билан қарасин, дей-
ман-да, тоғажон. 

Қария уф тортиб қўйди:
– Албатта, гўзаллик дунёни қутқа-

ради-ю, аммо эвазига қурбонлик та-
лаб қилиб туриши ёмон-да. Бу сафа-
рам у шовқин-сурон эвазига дунёга 
келади, шекилли. 

Қаршисидаги эркак ўзининг гап-
ларини англамаганини тушунган На-
тан амаки ҳафсаласи пир бўлиб бош 
чайқаб қўйди-да, кетди.

Ишга тонг саҳарда бориб, ярим 
кечаси қайтадиган, ўз ташвишларига 
андармон Абдулла биринчи қаватдаги 
янги қўшниси уйини таъмирлаётгани-
дан бохабар эди-ю, аммо буни қандай 
бажараётганини тасаввур этмаганди. 

У ўша куни, ярим йиллик шошилинч 
ҳисоботларни уйда тайёрлаш учун 
қолганида билди. 

Абдулла тонг маҳал энди 
финжондаги қаҳвадан ҳўплаб, 
ноутбукидаги ҳисоботлар пап-
касини очган ҳам эдики...

Аввалига пастдан оғир болға 
бетон деворга урилгандай 
гурсиллаган кучли зар-

ба товушлари келди. Ҳатто Абдулла 
ўтирган хонанинг деворлари титраб 
кетди. Сўнг бетон пармаланаётгани 
эшитилди. Бу ёқимсиз товуш асабла-
рини қақшатиб юборган Абдулла ти-
шини тишига босди. Бироқ у ўтирган 
хонанинг титраши тобора кучайиб 
борарди. Дупур-дупур товушларига 
михнинг ойна устида юритилганига 
ўхшаш ёқимсиз ғижирлаш қўшилди. 
Тишлари ғижирлаб кетган Абдулла 
қаҳр билан сакраб ўрнидан турди, 
биров билан урушгудай важоҳатда 
айвонга чиқиб, деразадан пастга қа-
ради. Кенг шляпали Ўткир одатдаги-
дек тебранма курсида қўшиқ эшитиб, 
оёғини чалиштирганча ҳузур қилиб 
ўтирарди. Ёнида кучуги.

Абдулла бақирди:
– Қўшни, ҳой қўшни!
Аммо қулоқлик тақиб олгани бо-

исми, қўшни бу чақириқларни эшит-
мади. Баттар асаби бузилган Абдулла 
аланглаб, ойна ёнидан бир-иккита 
тошча топди-да, уларни бирин-кетин 
Ўткирга отди. Тошчаларнинг битта-

си Ўткирнинг кўпчиб турган қорнига 
текканди, у кўзларини очиб, қулоқли-
гини олди-да, тепага қараб, Абдулла-
ни кўргач, ёйилиб илжайганча, қўли-
ни кўксига қўйиб, ўрнидан турди. 

– Ассалому алайкум, акажон. 
– Бас қилинг шовқинни! Ишлаб 

бўлмаяпти-ку! 
Ўткир иккала кафтини оғзига 

кўвача қилиб бақирди:
– Озгина қолди, акажон. Кўпи би-

лан ўн бир-ўн икки кун чидаб берсан-
гиз бўлди. Кейин у ёғи осон.

Абдулла тутақиб кетди:
– Қанча?
Ўткир бу саволни эшитмагандай 

гапида давом этди:
– Ўзингиз тушунасиз, “дом”чилик, 

ака, “дом”чилик. 
Абдулла жаҳл билан қайрилиб, хо-

насига қайтди:
– Э, “дом”ларигаям ўт 

тушсин!..
Янги қўшни унинг орти-

дан бақириб қолди:
– Ҳали кўчиб келиб олай, бир эзи-

либ шашликхўрлик қиламиз, акажон.  
Хонасига қайтиб кириб, иш столи-

га ўтирган Абдулла энди қўшни сал 
инсофга келар, ишини бирозга тўх-
татиб турар, деб тусмол қилди. Аммо 
янглишган экан.

Асаб қақшатар шовқин кучайса 
кучайдики, сусаймади...

Бу аҳволда ишлаб бўлмасди. 
Михнинг ойна устида ишқалани-

шига ўхшаш ёқимсиз ғижирлаш ми-
ясига урилган маҳал ҳеч чидаб турол-
маган Абдулла учиб ўрнидан туриб 
кетди:

– Тўнка!
Абдулла айвон деразасидан қа-

ради, аммо қўшни жойида йўқ эди, 
бўш курси тебраниб турарди, холос. 
Абдулла ошиғич пастга тушди, қўпо-
риб олинган эшик ўрнидан ичкарига 
кирди.

Шовқинли хонадондаги катта меҳ-
монхона ўртасида қўлини белига ти-
раб олган Ўткир усталарнинг ишини 
диққат билан кузатиб турарди. Ёнида 
кучуги.  

Абдулла янги қўшнига айтадига-
нини шартта бетига айтиб ташламоқ-

чи бўлиб шаҳд билан бораётган маҳал 
беихтиёр, ҳатто мана шундай асабий 
ҳолида ҳам касбига хос сезги билан 
ниманидир илғагандай бўлди. Шу 
сезги уни жойида тўхтатди. Абдулла 
меҳмонхонага кўзларини катта-катта 
очиб қаради. Худди шунақа хонадон-
нинг юқори қаватида тургани учун, 
хоналарнинг ўлчамларини ёддан би-
ладиган Абдуллага бу меҳмонхона 
анчайин, ғайритабиий даражада катта 
бўлиб кўринди. Ва...  

Абдулла ўз кўзларига ишонмади. 
Йўқ, бу рост эди, меҳмонхонанинг 
асосий девори олиб ташланиб, қўшни 
хона билан бирлаштириб юборилган 
эди! 

Бегона одамни кўриб ишла-
рини тўхтатган усталар 
ишора қилди чоғи, Ўткир 

ортига ўгирилиб, қўшнисига кўзи 
тушгач, ёйилиб илжайди.

– Келинг, қўшни. Ўзингиз кўр-
моқчи бўлдингизми? Марҳамат, нари 
борса, йигирма кунлик ишимиз қол-
ди, акажон...

Алоҳа анграйиб қолган Абдуллага 
забон битди:

– Девор қани? – деб сўрай олди у 
аранг.

– Қанақа девор? – Ҳайрон бўлиб 
сўради Ўткир, сўнг қўшниси терму-
либ қолган жойга қараб, савол маъ-
носини тушунди: – Ҳа, залникими? 
Лекин роса қалин экан занғар. Анча 
қийнади. Обташладик. Яшагандан 
кейин кенг жойда яшаш керак-да, 
тўғрими? Ҳали, гап бор-ку, тор жойда 
гўшт егандан...

Абдулла унинг гапини кескин бўл-
ди:

– Лекин... бу деворни олиш мум-
кин эмас!

Ўткирнинг авзойи бузилди:
– Қанақасига мумкин эмас, ака? 
– Шунақасига! Бу ахир асосий де-

вор-ку. Агар уни олсангиз, уй устин-
гизга қулайди!

– Йўғ-э! – Ўткир кулиб юборди. – 
Жа ваҳима қилдингиз-да. Биттагина 
деворга шунчами? 

– Укажон. Мен меъморман. Архи-
тектор. Уйнинг асосий девори ўзбо-
шимчалик билан олиб ташланишига 
йўл қўйилмайди! Ундай қилсангиз уй 
ўта хавфли авария ҳолатида бўлиб қо-
лади. Кейин кутилмаганда босиб туши-
ши аниқ! Агар зилзила бўлиб қолса... 

– Ваҳима қилманг-э, –  бош чайқа-
ди Ўткир. – Нима, ўзимнинг шахсий 

уйимнинг биттагина деворини олиб 
ташлаёлмайманми? 

– Сиз деворни олиб ташласангиз, 
қолган тўртта қават ҳавода осилиб ту-
радими? 

Ўткирнинг ранги ўчди, кўзлари 
совуқ йилтиради.

– Қани, ўртоқ меъмор, бу ер-
дан бир туёғингизни шиқиллаб қо-
линг-чи. Менинг шахсий мулкимга, 
менинг уйимга бостириб киришга 
ким рухсат берди сизга? Бунинг учун 
сизни жазолашим ҳам мумкин. Агар 
ўзингиз, ўз ихтиёрингиз билан кетма-
сангиз, – у ёнида ириллаб турган ити-
га ишора қилади, – мана бу яхшилаб 
ёрдам беради.  

– Укажон, сизга ўзбекчалаб ту-
шунтиряпман-ку, бу деворга тегиниш 
мумкин эмас деб. Русча гапирсам, бу 
“несущий” девор, юк кўтариб туради-
ган девор...

– Ўзингиз кетасизми ё...

Эгасининг гап оҳангидаги 
таҳдидни илғаган ит ирил-
лаб, олдинга ташланмоқчи-

дай ҳаракат қилди. 
– Унда мен... унда мен... – Абдул-

ла ён-атрофга чорасиз аланглади, – бу 
ишни шундай қолдирмайман, керакли 
жойларга бораман. 

– Катта кўча! Кўролмаётган бўл-
сангиз куйиб ўлаверинг! Лекин айтиб 
қўяй, энди биронтангиз менинг эши-
гимни ҳатлаб бу ёққа киролмайсиз. Ҳо-
зир ғишт тердириб ташлайман, камига 
Бўйноқни бойлаб қўяман. Яқин келган-
нинг бўйнини ғажиб ташлайди!

Бу одам билан гаплашиш фойда-
сиз эканини англаган Абдулла шошиб 
қўпориб олинган эшик ўрни томон 
юрган маҳал... Аввал беихтиёр чайқа-
либ кетди, сўнг оёғи остидаги замин 
ўзидан узоқлашаётганини туйгандай 
бўлди... Абдулланинг юраги шувиллаб 
кетди. Наҳот... наҳотки, бошланди...

Абдуқаюм ЙЎЛДОШЕВ

“Сўзнинг лар-
зали бир титрамаси 
бўлади. Шу титра-
ма, ларзани қалби 
шоир бўлган киши-
лар нозик илғай-
дилар ва унинг 
таъсирига бери-
ладилар Табиатан 
туғма шоир бўл-
ганларда бу ларза-
ли титрама сирли 

мусиқий оҳангларга чирмашиб, ундан сўнг 
шеър шаклига киради”, деган эди атоқ-
ли  адабиётшунос олим Иброҳим Ғафуров.  
Дарҳақиқат, инсон қалби доим ширин сўзга 
чанқоқ. Шеърият ана шу чанқоқликни қон-
дирадиган тиниқ чашмадир. Ундан сипқо-
рар экансан, руҳинг ажиб бир фараҳ туяди. 
Томирларинг ҳузурланиб, сўнгакларинг 
гуллайди. Беихтиёр ўзинг ҳам сўзга сингиб 
кетасан. Истеъдодли шоира Мадина Норча-
еванинг “Қумару” тўпламидаги шеър ларни 
ўқирканман, мен ҳам сўзга сингиб кетгандек 
бўлдим. Унинг бош қаларникига ўхшамаган 
ўз оҳанги ва овози бор. Шеърлари ўқилган-
даёқ уларнинг муаллифи кимлигини дарров 
илғайсиз. Бу унинг ёш ижодкорлар орасида 
ўз ўрни борлигидан далолат.

Шеърлардаги руҳият манзаралари: 
дил оғриқлари, кечинма, туюмлар табиат 
тасвирига қоришиқ ҳолда тасвирланади, 
манзара рассом чизган суратдек кўз ўн-
гингизда гавдаланди. Осмон, юлдузлар, 
ой, офтоб, шафақ, турналар, балиқлар, 
дашту адирлар образи шоиранинг ички 
дунёси гўё ташқи дунёнинг эгизидек таас-
сурот қолдиради. 

Нафис бадиий дид, бадиий тафаккур 
меваси ўлароқ яратилган тасвир восита-
лари қалбнинг нозик торларни чертиб ўта-
ди. Китобдаги турли мавзулардаги шеър-
лардан олинган ёрқин сатрларни ўзимча 
такрорлаб, тотли шеър завқини туя ман:
“Руҳимни дон каби ютганда бир қуш”, 
“Умримни чирмаган зарпечак мисол Юл-
сам, Сенсиз ўтган кунларни юлсам”, “Оп-
поқ этик кийган сулув дарахтлар Базмида 
учрашган эдик биз илк бор”, “Ой – олтин 

қошиқча, Қўзғатади бир финжон тун-
ни”, “Бу оқшом дарахтлар қимор ўйна-
миш, Офтобранг симирган баргларин 
тикиб”, “Этагига замин осилмагунча 
Тоғларнинг ҳам руҳи енгил бўлгандир”. 
“О, унинг пешона ажинларидан Йўл 
сачраб кетади уфққа қадар. Отам – у”.

Шоира “зил турмушдан елкалари 
яғир” ота, “тушларида буғдой совурган” 
она образларини ўзгача меҳр билан тас-
вирлайди. Айниқса, бу образлар бола-
лик, ака-ука, опа, овул образлари орқали 
янада ёрқин ифодаланади. Лирик қаҳра-
мон билан ёнма-ён, елкама-елка туриб, 
“кепак кулча еган болалик”ни, тақдир 
синовларию, сийловларини бошдан ке-
чиргандек бўласиз:

Отам
Адирларга чопонин ёпди,
Онам
Юлдузларга тутди ҳокандоз.
Отам
Йўл қидириб уфққа чопди,
Онам
Тўрт фаслга солди пояндоз.
Шоира қишлоқ қизи. “Бобосидек тан-

ти даштлар”нинг дилбанди. Унинг бола-
лиги “яшил қанот адирлар”да, “қизғал-
доқ косалари – жом” бўлган қирларда, 
“тупроққа тўлган ковуш”чалар кийиб 
улғайган. Шунданми, дашт тимсоли 
доим ўзгача бир шукуҳ, самимият, бо-
лалик беғуборлиги, ёшлик муҳаббатига 
лиммо-лим туйғулар замирида акс этади.
Ёмғир бўл,
Рўмолин ювиб бер даштни,
Қуюлсанг, қизғалдоқ косалари – жом.
Оҳангга эш бўлиб, ҳув оғочларнинг
Вужудига инсин тарк этилган жон.

Хуллас, “Қумару”дан топган  туюмла-
рим тафаккурим, туйғуларимда тиниқ из 
қолдирди. Гўзал бир ҳиссиёт кўнглимга 
баҳорий эпкини билан, ёмғирлар ифори 
билан кириб келгандек бўлди. Излаган-
ларимни топдим ва қалбимдаги тит-
рамалар лаззатини сизга ҳам илиндим.

Дилнавоз БЕРДИЕВА

«Akademnashr»
2022

Мадина НОРЧАЕВА 
“Қумару” 

Китобингизни ўқидим «ҚУМАРУ»ДАН 
ТОПГАНЛАРИМ

Халқ оғзаки ижодидан 
баҳра олган замонавий ўзбек 
болалар шеърияти қисқа ва 
ихчам, лўнда ва ёрқинлиги 
туфайли тез идрок этилади, 
яхши шеър эса бир ўқишда 
ёдда қолади.

Болалар шоири Нурул-
лоҳ Остон ижодининг асосий 
йўналиши мактабгача ва мак-
таб ёшидаги болаларга қара-
тилган бўлиб, асосан 4-6 қа-
торли шеърлардан иборат. Бу 
шеърларда кичкинтойларнинг 
соф туйғулари, шўх, беғубор 

қилиқлари, ота-оналарига, дўстларига муносабати 
пишиқ-ихчам сатрларда очиб берилади. Кузатувчан 
шоир болалар дунёсига хос хусусиятларни ёрқин та-
свирларда беради, ранг-баранг шеърлар содда ва ра-
вон тилда ёзилгани боис ўқувчини ўзига жалб этади. 

Шоир ижодида сўз танлаш ва уларни маҳорат би-
лан болалар идрокига етказишга интилиш анъанаси 

бор. Бу, аввало, катта авлод болалар шоирларидан ол-
ган сабоқлари натижасидир. Қолаверса, жаҳон бола-
лар шоирлари ижодини ўзбек тилига ўгириб, тажриба 
орттирган шоир болалар шеъриятига қўйиладиган та-
лабларни яхши англайди. У бадиий образлар ва таъ-
сирчан сўзларни саралаб тақдим этар экан, том маъ-
нода тарбиячи ва мураббий вазифасини бажаради. 

Кулги ва юмор сингдирилган асар ёки кичкина 
бир шеър ёзиб болаларга манзур этиш учун ижодкор 
болаларга хос дунёқарашни билиши керак. Шоир 
қувноқлик, нозик қочирим, юмор орқали ўқувчи-
ларнинг ўзига сездирмай уларни тарбиялайди. Бу 
тарбия фақат болаларнинг хатти-ҳаракати, характе-
ридаги камчиликларни йўқотишга қаратилибгина 
қолмай, уларнинг эстетик дидини оширишга, таби-
атга, атроф оламга синчковлик билан қарашга ёр-
дам беради. Шеърни мутолаа қилган бола асардан 
завқ олади, шодлигига шодлик қўшилади. У ҳаётга 
бошқача қарай бошлайди, оқни қорадан фарқлай-
диган бўлади.  Жамиятнинг фаол иштирокчисига 
айланади ва бошқаларни ҳам шунга ундайди. “Ой 
чўмилар чайлада” номли сайланма тўпламдан ана 
шундай мазмундаги шеърлар ўрин олган. 

Мурғак қалбнинг табиат ва атроф-муҳитга му-
носабати шоир ижодида енгил табассум орқали 
ифодаланади. Шоир шеър таъсирчанлигини оши-
риш мақсадида қаршилантириш (тазод), товушдош-
лик (аллитерация, ассонанс), истиора-метафора, 
синекдоха, сифатлаш ва жонлантириш каби бадиий 
воситалардан унумли фойдаланади.

Шоир ижодида табиат манзаралари, фасллар-
даги ўзгаришлар, ҳайвонот дунёси сингари мав-

зуларга кенг ўрин беради. Муҳими, ўқувчи шеър-
ларни мутолаа қилишда зерикмайди, унинг кўз 
ўнгида рангин оламнинг турли қирралари болалар 
тилидан кашф этилади. 

“Жўжаин дориси” шеърида жонлантириш 
санъати истиора билан уйғунликда келади.

Жўжахўроз машқи паст,
Аҳволи ҳам яхшимас.
Ерга эгиб бошини,
Аранг судрар лошини.
Қийқирмайди, кулмайди, 
Дўхтирга ҳам бормайди.
Хўроз дейди Товуққа:
– Чиққан бўлса совуққа,
Шамоллаган хўжайин,
Ичирайлик “Жўжаин”!  

Ахборот асри болалар адабиётида қандай акс эта-
ётгани алоҳида мавзу. Яратилаётган асарлар савияси 
интернет макони билан таниш бўлган болаларга 
нима янгилик беради, бу асарлар боланинг руҳий-
ахлоқий ҳолатига таъсир ўтказа оладими? Ахир, 

бола бола-да! Унинг фикрлаш тарзи фавқулодда та-
биий муҳитдан келиб чиққан ҳолда умумлашади.

Болалар адабиётида сатира ва юмор кичкин-
тойларни нохуш хулқ ва одатлардан воз кечишга 
ўргатади, яхши хислатларга ошно этади. Айрим 
болалар феълида оила, кўча-кўй таъсирида кир-
чир юриш, ишёқмаслик, танбаллик, ёлғон ишла-
тиш, қўполлик, катталарга гап қайтариш каби сал-
бий ҳолатлар учраб туради.

Болаларда одоб-ахлоқни шакллантиришда 
кўпинча дидактик усулдан кенг фойдаланила-
ди. Бунда келтириладиган қизиқарли ва образли 
ҳолатлар тасвири шеърнинг таъсирчанлигини 
оширади:

Салом бермоқ одобдир,
Салом сўзи офтобдир
Агар яхши боласан,
Мудом олқиш оласан.
Салом сахий кишидир,
У юракнинг ишидир! 

Чархпалак образида ўзгалар учун беминнат хиз-
мат қиладиган, фойда келтирадиган сахий ва мурув-
ватли инсон образини кўрамиз. У ўзгалар учун яхши-
лик қилишни бурч деб билади ва бунинг учун асло 
таъма қилмайди, эзгу ишни чин дилдан адо этади: 

Ариқда сув шилдирар, 
Чархпалагим ғилдирар. 
Наф тегсин деб экинга 
Сув чиқарар текинга. 
Хўрозқанд таърифига бағиш ланган шеър бо-

лаларда ўзига хос таассурот қолдиради. Ундаги 

тож-хирож, мазза-андоза, бироз-хўроз 
каби хушоҳанг қофиялар шеърда таъ-
сирчанликни таъминлаган: 

Қизилгина тожим бор, 
Бозорда хирожим бор. 
Ширинтойман, маззаман, 
Хўроздан андозаман.  
Хўроз эмас, бироз қанд, 
Ўзи отим Хўрозқанд. 

Нуруллоҳ Остон жаҳон болалар шоирлари 
шеъриятидан кўплаб намуналар таржима қилди, 
мактабгача таълим муассасалари ва мактаб ёшида-
ги ўқувчиларга атаб ёзган “Тонгга пешвоз чиқай-
лик”, “Қўрқмас улоқча” номли шеърий тўпламла-
ри “Шарқ” нашриётида, шунингдек, “Чучмомага 
хат”, “Соғлом болалар” номли шеърий тўпламлари 
кўп минглаб нусхада чоп этилди. Ўзбекистон Ёзув-
чилар уюшмаси қошидаги “Ижод” фонди томони-
дан 2022 йилда мактабгача ва мактаб ёшидаги бо-
лалар учун “Ой чўмилар чайлада” деб номланган 
сайланмаси чоп этилди.

Шоир кичкинтойларнинг беғубор шўхликла-
ри, ҳайрат ва соддаликка мойил самимийлигини 
қаламга олади, табиат фаслларига оид, ҳайвонот 
дунёсига меҳр-муҳаббат билан йўғрилган шеърлар 
орқали уларнинг тафаккурини бойитишга ҳаракат 
қилади. Болалик оламининг сирли қирралари кашф 
этилиши, уларга табиат ва жонзотлар тилидан муро-
жаатлар шеърларнинг эстетик қимматини оширган. 
Шоир жанр ва мавзу жиҳатидан ранг-баранг, ўзига 
хос шеърлар воситасида кичкинтойларни фикрлаш-
га, таққослашга, хулоса чиқаришга, гўзалликни анг-
лашга ўргатади. Беғубор қалбларда ҳис-ҳаяжон уй-
ғотади, мурғак тасаввур парвозини намоён қилади.

Жаҳон болалар адабиётининг забардаст намо-
яндалари Андерсен, Шарль Перро, Жанни Родари, 
ака-ука Гриммлар, Яков Аким, Тудор Аргези, Агния 
Барто, Ян Бжехва, Асен Босев, Ояр Вациетис, Борис 
Заходер ва бошқалар томонидан яратилган асарлар 
халқ оғзаки ижодига яқинлиги туфайли севиб ўқи-
лади. Болаларни алдаб бўлмайди, улар ҳақиқатгўй, 
ҳеч ким ботиниб айтолмайдиган гапни, “қирол 
яланғоч” эканини фақатгина болалар айта олади. 

Нуруллоҳ Остон мактабгача ва мактаб ёшидаги 
болалар учун мўлжалланган  шеърий тўпламини “Ой 
чўмилар чайлада” деб номлабди. Китобни кўздан 
кечирар эканмиз, тўпламнинг бундай номланиши 
жажжи ўқувчиларимизга хийла оғирлик қилмасми-
кан, деган фикр ўтди хаёлимиздан. Шундай бўлса-да, 
мазкур шеърий тўплам китобсевар болажонларимиз-
га муносиб туҳфа бўла олади, деган умиддамиз.

Азамат СУЮН, 
Ўзбекистон Ёзувчилар уюшмаси аъзоси,

Баҳодир ОБИД,
шоир

БОЛА НИГОҲИДА РАНГИН ОЛАМ

Тўғри, ўзбек жадид адабиётининг 
пешқадам вакиллари Беҳбудий, Ҳам-
за, Фитрат, Чўлпон ва Абдулла Қоди-
рий ижодида гарчанд Ибрат, Фурқат, 
Муқимий, Аҳмад Дониш сингари 
устозларнинг маърифатпарварлик 
ғоя лари  етакчилик қилган бўлса-да, 
бу ғояларнинг улар ижодида халқ ва 
мамлакат тақдири ила узвий боғланиб 
кетгани билан фарқланади. Жадид 
шоир ва ёзувчиларнинг асарларида 
ифодаланган маърифатпарварлик ғо-
ялари эрк ва ҳуррият ғоялари билан, 
мустақиллик учун кураш ғоялари би-
лан туташиб кетган. Жадид ёзувчи-
лари ижодидаги маърифатпарварлик 
ғоясининг сиғими бениҳоя кенгдир.

Шу ҳол айрим ўзбек адабиётшу-
носларининг Туркистондаги жадид-
чилик ҳаракати Франциядаги маъ-
рифатпарварлик ҳаракати таъсирида 
майдонга келган, деб чиқишларига 
сабаб бўлган. Шундай адабиётшу-
нослардан бири академик Б.Назаров 
“Туркистон жадидларининг фран-
цуз маърифатпарварлари билан ин-
теллектуал алоқалари” мақоласида 
бундай ёзган эди: “Жадидлар, уму-
ман, французлар ҳаётига, илмий-
ижти моий меросига катта қизиқиш 
ва ҳурмат билан қараганини кўрса-
тувчи кўп лаб фактлар(ни) келтириш 
мумкин. Масалан, Фитрат “Сайёҳи 
ҳинди” (1912) китобида айтадики, 
“Қарши ё Китобнинг бирор-бир ола-
ча тўқувчиси Фарангистонда яша-
са” эди, миллионер бўлиб кетар эди. 
Беҳбудий эса ўзининг “Икки эмас, 
тўрт тил керак” (1913) мақоласида 
бутун олам бир-бири билан гапла-
шадиган тиллардан бири француз 
тилидир, бу тилни ўрганиш зарур, 

деган фикрни илгари суради. Жадид-
чилик раҳнамолари наинки илмий ёки 
публицистик чиқишлари, балки бадиий 
асарларида ҳам Фарангистонга ҳурмат 
билан қараганини кўрсатадилар, асар 
қаҳрамонлари бу юрт ҳақида меҳр би-
лан фикр юритадилар...”.

Тан олиш керакки, камина ҳам ўз-
бек жадидчилик ҳаракатининг илдиз-
лари тўғрисида баҳс юритганимда 
француз  разведкачиси Лякостанинг 
Туркистонда бўлишига доир мате-
риаллар билан танишиб, тахминан 
шундай хулосага келган эдим. Лекин 
жадидлар қулоғига француз маъри-
фатпарварлик ҳаракати ва унинг Ди-
дро, Вольтер, Сен-Симон сингари 
намояндаларининг номлари чалин-
ган бўлса-да, уларнинг бу ҳаракат 
ва бу намояндалар мероси билан та-
нишганларини тасдиқловчи на бирор 
ҳужжат, на бирор хотира учрамайди. 
Фан эса биздан ҳар бир сўзимизни 
аниқ далил билан асослашни қатъий 
талаб қилади. 

Аввало шуни айтиш керакки, жа-
дидизм ғояси пайдо бўлган пайтда 
Туркистон Шарқ ва Ғарбдаги айрим 
давлатларга қараганда иқтисодий 
жиҳатдан ҳам, ижтимой жиҳатдан 
ҳам, маданий-маърифий жиҳатдан 
ҳам аянчли даражада орқада қолган 
эди. Бу масала жадидларни ташвиш-
лантирмаслиги мумкин эмас эди. 
Ўзини Амир Темур, Улуғбек ва 
Бобурнинг авлодлари деб ҳис қил-
ган жадидлар ватандошларининг 
оғир аҳволда яшаётганларидан, ай-
ниқса, ватанларини урушсиз-жан-
жалсиз рус армиясига икки қўллаб 
топширганларидан кечикиб бўл-
са-да, вазиятдан чиқиш йўлларини 

ахтара бошладилар. 1905 йилдаги 
рус-япон урушида Япониядан, Би-
ринчи жаҳон урушида эса Антанта 
давлатларидан мағлубиятга учраган 
Россиянинг чекка мус тамлакасида, 
ўзбекни инсон ўрнида кўрмайдиган 
Мочаловлар қамчиси  остида яшаш 
ўзбек халқининг илғор фарзандла-
ри – жадидлар учун ҳақорат ва шар-
мандалик эди. Улар вазиятни кескин 
ўзгартириш учун қўл ва оёқларидаги 
кишанларни парчалаб, Россия ҳу-
дудларидаги ва хориждаги туркий 
тилли халқлар билан алоқа ўрнати-
ши, уларнинг қандай яшаётганлари 
ҳақида аниқ тасаввур ҳосил қилиши 
зарур эди. Тахминан шундай ҳолатда 
бўлган Қрим татарларининг доҳийси 
Исмоил Гаспринский Россиядаги ва 
хориждаги мусулмон халқларнинг 
мактаб ва маориф тизимини ислоҳ 
қилиш учун Ғарб билан алоқа ўр-
натиш дастурини ишлаб чиқиб, бу 
дастурнинг асосий моҳиятини “Тар-
жимон” журналида эълон қилган ва 
журналнинг шу сонларини Туркис-
тон га етказиш чораларини ахтарган. 
Кўп ўтмай, нафақат “Таржимон” 
журнали, балки унинг муҳарри-
ри ҳам Туркистонга келиб, ўзбек 
жадид лари билан алоқа ўрнатган. 

“Гаспринский, шунингдек, Орен-
бургдаги Ризоиддин Фахриддин ва 
Муса Жоруллоҳ  (“Вақт” ва “Шўро” 
журналлари) таклиф қилишган мо-
делдан руҳланган жадидлар, – деб 
ёзади Франциядаги социал тадқиқот-
лар олий мактаби ўқитувчиси Шан-
таль Лемерсье Келькеже, – нафақат 
либерал адабиётни, балки Туркистон-
да ва  бошқа мамлакатларда, чунончи, 
Бухорода, шунингдек, улардан четда, 

бутун Ўрта Осиё бўйлаб газеталар 
чиқариб, тарқата бошладилар.

Ўзининг жуғрофий жойлашиши ту-
файли ва Россия, Туркия ҳамда бошқа 
мамлакатлардаги сиёсий ҳаракатлар 
таъсирида Ўрта Осиёдаги жадидлар-
нинг миллий ҳаракатлари ўзини-ўзи 
англаш даражасига кўтарилди; улар 
ташқи оламга очиқ бўлишлари лозим-
лигини тушундилар. Аммо ўз талабла-
рини четдан олинган сўзлар ёрдамида 
ифодалаш улар учун бу етарли эмас 
эди. Бунга имкон бўлиши билан улар 
узоқ яшамаган бўлса-да, ўзларининг 
фавқулодда таъсир кўрсатувчи матбу-
отларини яратдилар”. 

Француз олимининг бу сўзларига 
қараганда, Туркистонда жадидчилик 
ҳаракатининг туғилишида миллий 
матбуотнинг аҳамияти катта бўлган. 
Ҳолбуки, Туркистон матбуоти, Шан-
таль Келькеже ёзганидек, ўзини-ўзи 
англаш даражасига кўтарилиши учун 
ўзбек халқининг вакиллари, жумла-
дан, жадидларнинг ўзлари хорижий 

мамлакатларга бориб, бошқа халқлар 
ҳаёти билан танишишлари ва Туркис-
тондаги ҳаёт билан хориждаги ҳаёт 
ўртасидаги катта фарқни ўз кўзлари 
билан кўришлари ва бундан жиддий  
хулосалар чиқаришлари лозим эди. 
Яна масаланинг нозик томони шун-
да эдики, матбуотнинг халқ кўзини 
очувчи қурол эканини яхши билган 
мустамлакачи Россия Туркистонда на 
матбуотнинг, на театр санъатининг ву-
жудга келишига асло рухсат бермаган.

ХVIII аср охири – ХIХ асрларда 
Туркистонга хорижий мамлакатлардан 
кўплаб саёҳатчилар кела бошлаган. 
Шу даврда аждодларимиз нафақат 
Шарқ, балки Ғарб мамлакатларига 
ҳам турли мақсадда ташриф буюриш-
ган. Аҳмад Донишнинг 1857, 1868 ва 
1873 йилларда Бухоро амири ва унинг 
аёнлари билан бирга Петербургга 
қилган саёҳати ва шу саёҳат чоғида 
илғор рус маданияти билан тани-
шиши унинг дунёқарашини кескин 
ўзгартириб юборди. Тахминан шу 
йилларда Худойберган Девоновнинг 
Хива хони ва унинг аъёнлари билан 
бирга фотограф сифатида Россиянинг 
Петербург, Москва ва бошқа шаҳар-

ларига бориши унинг ҳаётида катта 
воқеа бўлди. Бирининг Петербург 
таассуротлари асосида ёзган “Наво-
дир ул-вақое” асари, иккинчисининг 
машҳур рус шаҳарларидаги сарой-
лар, истироҳат боғлари, фонтанлар-
нинг фотосуратлари замондошлари-
нинг дунё ҳақидаги тасаввурларини 
кескин ўзгартириб юборди. Аҳмад 
Донишдан кейин самарқандлик сав-
догар Мирза Бухарин 1888 йилда 
Боку, Харьков, Москва ва Петербург 
шаҳарларига, тошкентлик савдогар 
Тожимуҳаммад Исамуҳамедов 1900 
йилда Боку ва Истанбул орқали Па-
рижга, Саид ра сул Азизий эса 1910 
йилда Москва ва Петербургга бориб, 
бу шаҳарлардаги санъат обидалари-
ни кўриб, ҳайратга тушдилар. Ўзбек 
сайёҳларининг “Туркистон вилоя-
тининг газети”да эълон қилинган 
бош қа хотиралари муштарийларнинг 
дунё, маданият ва инсон тўғрисида-
ги тасаввурларини ағдар-тўнтар қи-
либ юборган бўлса ажаб эмас. Асо-

сан Шарқ мамлакатларига борган 
Исҳоқхон Ибрат, Сўфизода, Беҳбудий 
сингари қалам аҳлининг сафар таас-
суротлари билан танишган киши бу 
таассуротларнинг улар дунёқараши-
га, ҳатто ҳаёт тарзига катта таъсир 
ўтказгани, ўз ватанларида кечаётган 
ҳаётга, тобелик билан мустақиллик 
тушунчаларига бўлган муносабатла-
рини кескин ўзгартириб юборгани 
шак-шубҳасиздир.

Агар бу устозлар хорижий дунёда-
ги ҳавас қилишга арзирли манзарани 
кўриб, ўксинган бўлсалар, Фитрат 
сингари Туркияга, Ш.Мухторий, Ш.
Сулаймон, А.Бектемиров сингари 
Қозон ёки Уфага борган ёшлар на-
фақат шу ердаги мактабларнинг ўқув 
дастурларидан жадид мактаблари фа-
олиятини янада яхшилаш мақсадида 
фойдаландилар, балки шу шаҳар ва 
мамлакатларда нашр этилган газета 
ва журналларнинг мазмун-моҳияти 
билан танишиб, Туркистонда ҳам 
шундай нашрларни амалга ошириш 
орзуси билан яшадилар. 

Фитрат 1909 йилда Туркияга бори-
шидан аввал отаси билан бирга 1904 
– 1907 йилларда ҳажга бориб, Эрон, 

Ҳиндистон ва Арабистон мамлакатла-
рида бўлган, ҳатто Москва ва Петер-
бургга ҳам борган. Аммо у Туркия-
даги талабалик йилларида Истанбул 
дорилфунунида таҳсил олиш билан 
бирга, шу ердаги адабий-маданий 
ҳаёт билан танишиб (айниқса, “Си-
рот-и мустақим” газетасида босилган 
жиддий мақолаларни ўқиб) ва унда 
иштирок этиб, Туркистон жадид лари 
учун дастур вазифасини ўтаган “Му-
нозара” асарини яратди. 1908 йилда 
чиқа бошлаган ва муҳаррири Меҳмед 
Оқиф Эрсўй бўлган “Сирот-и мус-
тақим” газетасида Фарид Важдай, 
Муҳаммад Андуҳ, Азимзода Рафиқ ва 
бошқа турк ёзувчиларининг асарлари 
босилар эдики, Туркияга таҳсил олиш 
учун борган ўзбек ёшлари ўша йил-
ларда катта довруғ қозонган бу асар-
ларни ўқимаган бўлиши мумкин эмас. 

Туркистондаги жадидчилик ҳара-
кати Франциядаги  маърифатпарвар-
лик ҳаракати (ХVII аср) таъсирида бо-
шланган, деган фикр тарафдорларидан 

яна бири  атоқли адабиётшунос Озод 
Шарафиддиновдир. У Фитрат ҳақида-
ги мақоласида адиб диалогга асосланган 
“Ҳинд сайёҳи” асарини ёзишда буюк 
французларнинг асарларидан озиқлан-
ган, деган фикрни олға сурган. “Сирот-и 
мустақим” газетаси материалларини 
яхши ўрганган шоир ва публицист Ми-
разиз Аъзамнинг ёзишича, “Шундай 
бўлиши ҳам мумкин, аммо Фитрат-
нинг бу (“Мунозара” ва “Ҳинд сай-
ёҳи”) асарларини  яратишига кўпроқ 
таъсир қилганлар қаторида Исмоил 
Ғаспралининг “Дор-ур-роҳат” (“Ға-
нимат диёр”) романини, Мирза Фа-
тали  Охундовнинг “Ҳинд шаҳзодаси 
Камол-ул-давланинг Эрон шаҳзодаси 
Жалол-ул-давлага уч мактуби ва унинг 
ҳинд шаҳзодасига жавоблари” номли 
бадиий-публицистик асари, ҳаммадан 
кўпроқ Муҳаммад Абдуҳнинг “Фа-
ранги нотиғи Ҳаното ила муноқаша” 
асарини санаш тўғрироқ ва асослироқ 
кўринади. Чунки булар шундоқ ёнбо-
шидаги манбалар эди”.

Бизнингча, “Мунозара” ва “Ҳинд 
сайёҳи” асарларининг ва, умуман, 
Туркистон жадидчилик ҳаракати ва 
адабиётининг шаклланишида турк 

Наим КАРИМОВ,
академик

Ҳар бир мамлакат ва халқ ҳаётига янги ижтимоий ва мада-
ний-маърифий ғояларнинг кириб келиши, шу ғояларнинг мактаб ва 
маориф, матбуот, адабиёт ва санъат соҳаларида инқилобий ўзгариш-
ларни юзага келтириши тарихий шароит тақозоси билан рўй бера-
ди. ХIХ аср охири – ХХ аср бошларида Туркистонда жадидчилик 
ҳаракатининг бошланиши феодализм даврининг қонун ва қоидала-
ри ҳукмронлик қилган ўлкага капиталистик муносабатларнинг ки-
риб кела бошлаши билан маҳаллий халқ учун янги ҳаёт чечаклари 
– жадид мактаби, матбуоти, театр ва адабиёти куртак ёза бошлади. 
Аммо бу маданий-маърифий воқеалар Саҳрои Кабирда эмас, балки 
Ибрат, Фурқат, Муқимий, Аҳмад Дониш сингари машҳур шоирлар 
асос солган ўзбек маърифатпарварлик адабиёти дарахти гуллаган 
заминда майдонга келди. Бироқ бу ҳол Туркистондаги жадид ада-
биётининг вужудга келиши ва шаклланиш манбалари фақат ўзбек 
маърифатпарварлик адабиёти анъаналари билангина чекланади, 
деган маънони мутлақо англатмайди.

Г.Измайлова балерина сифатида қирқ беш-
та партияни ижро этди. Унинг қаҳрамонлари, 
саҳнавий образлари турли қиёфа, характер, 
миллатга мансуб. Бу образларни шартли ра-
вишда иккига бўлиш мумкин. Аврора (“Уй-
қудаги гўзал”, П.И.Чайковский), Мария ва 
Зарема (“Боғчасарой фонтани”, Б.В.Асафьев), 
Сванильда (“Коппелия”, Л.Делиб), Китри, 
(“Дон Кихот”, Л.Минкус), Одетта ва Одиллия 
(“Оққуш кўли”, П.И.Чайковский), Эсмеральда 
(“Эсмеральда”, Ц.Пуни), Жизель (“Жизель”, 
А.Адан) каби жаҳон халқларининг турли 
миллатига мансуб қиёфаларнинг тўлақонли, 
фақат Г.Измайловага хос интерпретацияла-
ри;  Лайли (“Лайли ва Мажнун”, И.Акбаров), 
Чундари (“Севги тумори”, М.Ашрафий), Озо-
дачеҳра (“Озодачеҳра”, С.Василенко),  Гу-
лойим (“Қирқ қиз”, Л.В.Фейгин), Шаҳризода 
(“Шаҳризода”, Н.А.Римский-Корсаков) син-
гари образларида Шарқ аёлининг ички олами, 
дардлари, ҳис-туйғулари балет санъатининг 
ўзига хос ифода воситалари, юксак иқтидор 
эгасининг моҳирона ва нафис ижроси  орқали 
тасвирланганига гувоҳ бўламиз. 

Балерина ижодининг илк намуналаридан 
бири, Г.Мушелнинг “Балерина”сидаги Гулно-
ра образи ҳақида алоҳида тўхталиш ўринли. 
Зеро, С.Барановский либреттоси сюжети биз 
билган саҳна асарларидан тамоман фарқ қи-
лади. Яъни либретто драматизмдан анча узоқ, 
асарда бош қаҳрамон – рақснинг ўзи. Яна 
ҳам аниқроқ айтадиган бўлсак, балет ёпиқ 
конфликт асосига қурилган, бир қараганда 
монотонлик кўзга ташланади. Ушбу балетда 
эски ва янги анъаналар, яъни ўзбек маиший 
рақси билан классик хореография санъати 
таққосланади, уларнинг ўзаро боғлиқлик 
жиҳатларини очиб беришга интилиш намоён 
бўлади. Ана шундай ноанъанавий фабулага 
эга либретто асосидаги спектаклнинг муваф-
фақият қозониши ёки аксинча бўлиши, авва-
ло, ижрочига боғлиқ эканини яхши тушунган 
маҳоратли балетмейстер П.Йоркин балерина 
ролини Г.Измайловага топшириб, танловда 
адашмаган эди. Шу ўринда таъкид лаш жоиз-
ки, П.Йоркин Галия Измайловадаги яширин 
истеъдодни биринчилардан  бўлиб пайқаган, 
иқтидорини юзага чиқаришда қўллаб-қувват-
лаган, ишонч билдирган чин устоз сифатида 
тарихда қолди. Спектаклнинг йиллар давоми-
да саҳнадан тушмай, томошабинларни жалб 
этиб келганининг ўзиёқ асар ютуғининг да-
лили эди. “Бу нафақат балет, балки менинг 

тақдиримнинг саҳнадаги ифодаси эди. Ахир, 
мен ҳам қаҳрамоним каби шу йўлларни бо-
сиб ўтганман. Мактаб ҳаваскорлик тўгараги-
дан чиққан ёшгина қизалоқдан профессионал 
балерина даражасига етдим. Ҳатто сюжет ли-
ниясини ташкил қилган воқеалар ҳам айнан 
менинг таржимаи ҳолимга жуда яқин. Улар-
нинг ҳаммаси менга таниш ва ҳаётий эди. Ана 
шу ўхшашликлар ролга бошқача меҳр билан 
ёндошишимга туртки бўлди”, деган эди бу 
ҳақда санъаткорнинг ўзи.

Маълумки, ҳар бир санъаткор ижодининг 
энг юксак чўққиси бўлади. Галия Измайло-
ва ижро этган партиялари, яратган образла-

рининг ҳар бирига юрак қўрини, бор иқти-
дорини сарфлаганига, тинимсиз меҳнат ва 
изланишлар самараси ўлароқ дунёга келга-
нига шубҳа йўқ. Лекин ижодининг энг гулла-
ган даврида яратган қиёфаларининг гувоҳи 
бўлган инсонларнинг эсдалик лари, ёзган  
мақола ва рисолаларига  таянган ҳолда ху-
лоса қилиш мумкинки, Параша, Эсмераль-
да образлари балеринанинг энг мукаммал, 
қиёмига етган, бадиий жиҳатдан етук об-
разларидир. Таниқли балетмейстер, педагог, 
Қора қал по ғис тон да хизмат кўрсатган артист 
Қўрқмас Соатовнинг қуйидаги хотиралари-
ни балерина ижодига берилган холис баҳо 
дея таърифлаш тўғри бўлади: “1950 йили, 
хореография билим юртида ўқиб юрган дав-
римда А.Пушкин қаламига мансуб, Р.Глиэр 
мусиқаси асосида балетмейстер И.Смирнов 
саҳналаштирган “Мис чавандоз”  балети-
ни томоша қилиш учун бордик. Бу менинг 
театрга биринчи ташрифим эди. Лекин бу 

ташриф Галия Измайлова сабаб унутилмас 
воқеа бўлиб хотирамда қолди. Асар ўта таъ-
сирли бўлиб, бош қаҳрамон Параша фожеа-
ли тарзда ҳалок бўлади. Параша образи, ун-
даги ҳаётийлик, гўзаллик, нафислик мени 
тамоман ўзига мафтун этганди. 
Бу образни Галия Измайлова бе-
такрор образ даражасига олиб 
чиққанди... Кейинчалик мен Га-
лия Измайловани Эсмеральда 
образида кўрдим. Бахтсиз, 
онасиз ўсган етим қизнинг 
дардларини бетакрор тарзда 
етказиб берганди. Спек-

такль якунида Эсмеральда ҳалок бўлар экан, 
бундан таъсирланган  томошабин кўз ёшини 
тия олмасди. Бу бе так рор балерина чиндан 
санъат учун туғилганди. Унда беқиёс актёр-
лик маҳорати ва денгиз томчиларидан бисёр 
саҳнавий жозиба бор эди”. 

“Бизда, балет санъатида кўп ҳолларда 
“оёқлари чиройли экан”, “қўллари, қадди-қо-
мати келишган”, деган гаплар кўп такрорлана-
ди. Лекин балет қаҳрамонлари ҳақида “қалби 
гўзал”, “характери бир мақсадга йўналтирил-
ган” каби фикрларни нима учундир кам  эши-
тамиз. Мен бўлсам, ўзим ижро этадиган 
ролимда ҳамиша инсонни улуғлашга инти-
ламан”, деган эди Галия Измайлова суҳбат-
лардан бирида. Айнан ана шу таъриф Галия 
Измайлова ижодининг ўзига хослиги, умри-
нинг мазмуни, интилган манзилидир. Балет 
асарлари ва уларда ижро этилган роллар кўп 
ҳолларда штампга айланиб қолиши, қолип-
лар дан чиқа олмаслик, балет ҳаракатлари, 

мизансаҳналарда геометрик ҳисоб-китоблар-
нинг мавжудлиги кўпчиликка сир эмас. Га-
лия Измайлова умри давомида қаҳрамонлари 
анъанавий балетларнинг кўчирилган  қиёфа-
лари эмас, балки инсоний фазилатларию кам-
чиликларига эга, тирик, ҳаётий қаҳрамонлар, 
бетакрор характер, тўлақонли  образ даража-
сига етган юраги уриб турган тирик инсонлар 
бўлишига интилган ва бунинг уддасидан чиқа 
олган. Ўз шогирдларидан ҳам, спектакллари-
да роллар ижро этаётган балерон ва балерина-
лардан ҳам айнан ана шундай ўзига хосликни 
талаб этадиган  устоз балетмейстер эди. 

Замондошларининг таъкидлашларича, 
Галия Измайлова балетмейстерлик фаолия-
тига ўз-ўзидан, шунчаки қадам қўйган эмас. 
Бундай қарорга  тасодифан келиш унинг ақи-
даларига хос эмасди. Шу сабабли Галия Из-
майлова, аввало, режиссуранинг сирларини, 
назарий жиҳатларини  ўзлаштиришни мақсад 
қилади. Балетмейстер – балет режиссёри бў-

лиш осон эмаслигини ҳис этган ҳолда, 1955 
йили  Тошкент театр ва рассомлик санъати 
институтининг режиссура йўналишига ўқиш-
га киради. Ўқиш жараёнида соҳага оид ада-
биётларни чуқур ўрганади, ўз устида ишлаб, 
ўқишни муваффақиятли якунлайди. Шундан 
кейингина балет мейс тер лик фаолиятини бош-
лаб, умри узоқ асарларини саҳналаштиради. 
И.Акбаров мусиқаси билан “Орзу”, “Лайли ва 
Мажнун”, М.Ашрафийнинг “Севги тумори”, 
“Рустам ҳақида қисса”, Г.Мушелнинг “Каш-
мир қўшиғи”, О.Меликовнинг  “Севги афсона-
си” балетлари шулар жумласидандир. Балет-
мейстер талқинидаги мазкур саҳна асарлари 
инсоннинг  иродаси, қудрати,  инсоний фази-
латлари, адолат, тенглик ҳақидаги ақидалари, 
муҳаб бат ва гўзалликнинг рамзи бўлиб тарих 
зарварақларига муҳрланди. Г.Измайлова айни 
пайтда жаҳоннинг кўпгина халқлари рақсла-
рини яратган моҳир раққоса ҳам эди. Унинг 
галереясидан ўзбек халқ рақслардан тортиб, 
тожик, ҳинд, бирма, индонезия, корейс, араб, 
сурия, итальян, испан, мексика ва бошқа мил-
латларнинг қирққа яқин турли-туман рақсла-
ри ўрин олганди. Санъаткор хорижий мамла-
катлардаги ижодий сафарларида, концертлар 
намойиш этганида турли халқларнинг урф-о-
датлари, рақслари ва маданиятини, уларнинг 
турмуш тарзи, орзу ва умидларини қунт билан 
ўрганади. Хотираларда ёзилишича, рус балет-
мейстери Игорь Моисеев Галия Измайлова 
ижро этган  куба рақси “Пачанга” ва испанча 
“Мадагеньян”ни томоша қилганида ниҳоятда 
таъсирланиб, раққоса бу халқлар характерини 
очиб  беришда  этнограф-тарихчилар ожизлик 
қилган ғоят нозик ва кўз илғамас қирраларини 
топа олганини эътироф этган. 

Биргина қиёфада балерина, раққоса, педа-
гог ва балетмейстерлик маҳоратининг мужас-
сам бўлиши жуда камёб ҳодисадир. Лекин 
Галияхоним Измайлова ўз ҳаёти ва ижодий 
фаолияти мисолида ана шундай кам ёб ин-
сонлардан бири эканини исбот қила олди. 
Ёшларга балет сирларидан сабоқ бериб ке-
лаётган устоз санъаткор Қўрқмас Соатов сўз-
лари билан айтганда, Галия Измайлова ҳаёт-
дан завқланиб яшади, барчага, шу жумладан 
ёшларга, шогирдларига  ҳам ҳаётни севишни 
ўргатиб, бетакрор образлари, ҳаётий ақида-
лари,  нурли табассуми билан хотирамизда 
қолди. 

Камола САЪДУЛЛАЕВА,
Ўзбекистон давлат хореография

академияси ўқитувчиси

Бошланиши 1- саҳифада

матбуоти ва адабиётининг манба си-
фатидаги роли бирламчи аҳамиятга 
эга. Фитрат Туркияда таҳсил олган 
йилларда И.Гаспринскийнинг “Тар-
жимон” газетаси, маърифатпарвар-
лик ва ислоҳотчилик ғоялари туркий 
оламнинг пешқадам вакиллари томо-
нидан катта мамнуният билан кутиб 
олингани, бинобарин, улар ижодига 
таъсир кўрсатгани ҳам сир эмас. 

Миразиз Аъзам давом этиб ёза-
ди: “Ғаспиралининг “Дор-ур-роҳат” 
романи туркий тилда биринчи роман 
бўлиб, олдин “Таржимон” газетида 
босилган... эди. Унинг бир қисмини 
тошкентлик Мулла Аббоснинг гўё 
Францияга қилган саёҳати асосида 
“Фарангистон мактаблари” ташкил 
қиларди. Мулла Аббос Андалузияни 
сайр этар экан, бир маҳкамага кириб, 
хизмат қилаётган қози билан таниша-
ди. Қози мулланинг араб, форс тилла-
ри грамматикасидан бошқасини ўқи-
маганлигидан ҳайратга тушади:

“– Воажаб! Ўн икки йил таҳсил-

да бўлиб, ҳисоб, ҳандаса, ҳукумоти 
таъбия, тарих каби фанлар(ни) кўр-
мадингизми?

– Шундай, афандим, кўрмадим.
– Балки илми саноидан, тиббиёт, 

муҳандислик, кимё ва меъморлик 
таҳсилида бўлгандирсиз?

– Бўлмадим. Лекин Франса ўлка-
сида, аксинча, бир неча фанлардан 
дарс олдим.

– Франклардан қандай сабоқ ол-
дингиз?

– Мухтасар тарихи умумий, фан-
ни жаҳоннома, илми ҳайвонот ҳуку-
мот ва бир оз ҳисоб ва илми сиҳҳат 
сабоқлари олдим” (Н.Каримов, “Чўл-
пон”, 55-56-бетлар).

 Наим Каримов бу парчани кел-
тириб, Чўлпон “Дўхтур Муҳамма-
дёр”ни “Дор-ур-роҳат” романидан 
таъсирланиб ёзганини кўрсатади. 
Кўриниб турибдики, Фитрат ҳам 
“Мунозара”ни ёзишда шу роман-
дан таъсирланган. Лекин Фитрат 
Муҳаммад Абдуҳнинг “Муноқаша”-
сидан кўпроқ таъсир  олган”.

М.Аъзамнинг давом этиб ёзиши-
ча, бу фикрни япон олими Куматсу 
ҳам тасдиқлаган.

Фитрат асарлари билан И. Гас-
принский ва Муҳаммад Абдуҳ асар-
лари ўртасидаги яқинлик қандай да-
ражада эканлигини билиш учун шу 
ва шунга ўхшаш масалаларни чуқур-
роқ ўрганиш жадидшунослар олдида 
турган муҳим ва долзарб вазифалар-
дан биридир.

Фитратнинг Туркияда таҳсил оли-
ши, Истанбулдаги дорилмуаллим ва 
университет кутубхоналаридаги ўзга 
мамлакатлардан келган китоблар, га-
зета ва журналлар билан танишиши 
унинг ижтимоий ва адабий-маъри-
фий қарашларининг шаклланишига 
катта таъсир кўрсатган. Фитратнинг 
синглиси шоира Маҳбуба Раҳимо-
ванинг эслашича, Туркияга мўмин 
мусулмон бўлиб кетган акасининг 
бошига турк фатасини кийган қип-қи-
зил жадид бўлиб қайтиши Бухоро 
аҳлини ҳайратга солган. Лекин 1919 
йили “Чиғатой гурунги” ташкилоти-
ни тузган Фитрат шу ташкилотнинг 
йиғилишларидан бирида Ўзбекистон 

“турк модели” асосида ривожлани-
ши керак, деган ғоя тарафдорларига 
қарши чиқиб, Ўзбекистон “ўз моде-
ли”ни ишлаб чиқиб, шу “модель” 
асосида ривожланиши лозим, деган 
ғояни кўтарган ва шу ғоянинг “ҳа-
ракат дастури”га айланиши учун ку-
рашганки, бу турк фани ва мадания-
тини эъзозлаган Фитратнинг миллий 
тараққиётнинг ўша даврдаги “турк 
модели”дан бутунлай бошқа шароит-
да яшаётган Туркистонда фойдала-
ниш тўғри бўлмайди, ҳар бир мам-
лакат ўзининг тарихий, ижтимоий ва 
иқтисодий шароитидан келиб чиққан 
ҳолда ўз тараққиёт “модел”и ёки дас-
турини ишлаб чиқиши лозим, деган 
тўғри хулосага келганини англатади. 

1899 – 1900 ва 1914 йилларда ҳаж 
сафарига чиққан Беҳбудийнинг са-
фарномалари билан танишган киши 
унинг ХХ аср бошларидаги дунё  
фақат мусулмонлар ва христианлар-
дан эмас, бойлар ва камбағаллардан 
ҳам иборат эканига, бу дунёни уруш 
майдонига айлантираётган нарса 
халқлар ва динлар ўртасидаги низо 
эмас, балки моддий бойлик ва мод-
дий бойлик манбаи – олтин, кумуш, 

нефть конларини эгаллаш учун ку-
раш эканига амин бўлганини сеза-
ди. 1903 – 1904 йилларда Москва ва 
Петербургга, 1906 йилда эса Қозон, 
Уфа, Нижний Новгород шаҳарларига 
борган Беҳбудий сафарномаларини 
ўқиган киши унинг шу шаҳарлардан 
“Беҳбудия” кутубхонаси учун нодир 
китоблар ва хариталарни олиб кел-
ганидан хабар топади. У сафарлари 
чоғида бир мактабнинг бир синфи-
да мусулмон болаларнинг христиан 
болалари билан бирга таҳсил олаёт-
ганида шу халқларнинг осуда ва му-
наввар келажагини кўради. У бирор 
хорижий мамлакат ёки шаҳарга бор-
ганида шу мамлакатда қанча аҳолига 
нечта газета нашр этилаётгани, қанча 
аҳолига нечта театр хизмат кўрсата-
ётгани масаласи  билан ҳам қизиққан. 
Айтиш мумкинки, ҳар бир хорижий 
сафар Беҳбудий учун Туркистонда-
ги турмуш даражасини кўтаришга, 
халқнинг ижтимоий онги ва мадани-
ятини янги босқичга олиб чиқишга 
ёрдам бера оладиган восита эди.

Сир эмас, ўша йилларда Туркияда 
ғоявий кураш авж олган, турк зиё-
лилари турли гуруҳ ва ташкилотлар-
га ажралиб чиқишган эди. Шундай 
ташкилотлардан бири “Иттиҳод ва 
тараққий” бўлиб, у Туркияга ўқишга 
борган ватандошларимизни ўз таъ-
сир доирасига олишга ҳаракат қил-
ган. Кўп ўтмай, бу ташкилот вакил-
лари Туркистон шаҳарларига келиб, 
пантуркизм ғояларини тарқатишга, 
совет давлатини ағдаришга қаратил-
ган “Иттиҳод ва тараққий” ташкило-
тининг шаҳар ва вилоят бўлимларини 
ташкил этишга ҳаракат қилган.

“...(Туркистонда) маориф ва ма-
даниятнинг жонланиши, истеъдодли 
зиёлилар авлодининг шаклланиши-
да, – деб ёзади жадидшунос Рустам 
Шарипов, – турк зобитларининг ҳис-
саси бор. Маълум бўлишича, улар 
Туркистонга кичик-кичик гуруҳ бў-
либ, тўрт марта келишган. Тўртинчи 
гуруҳ Биринчи жаҳон уруши йилла-
рида Кавказортида асир тушган турк 
зобитларидан ташкил топганди. Шу-
лардан бири Рожи Чақирўз эди. Унинг 
эсдаликлари... Усмон Хўжанинг ўғли  
Темирхўжа томонидан ёзиб оли-
ниб, “Турк дунёси тарихи” журна-
лининг 1987 йил 1 – 12-сонларида 
эълон қилинган”. Шу хотиралардан 
маълум бўлишича, турк зобитлари 
гарчанд Тошкент мактабларига ўқи-

тувчи сифатида жойлаштирилган 
бўлсалар-да, “Турк кучи” сингари 
тўдаларни ташкил қилиб, ҳарбий-ва-
танпарварлик машқлари, спорт му-
собақалари, мусиқа ва театр кечала-
рини ҳам уюштириб, ёшларни турк 
маданияти ва миллий қадриятларига 
ҳурмат руҳида тарбиялашга алоҳида 
эътибор беришган.

ХIХ аср охири – ХХ аср бошла-
рида хорижий мамлакатларга бориб, 
у ердаги ижтимоий, маданий-маъри-
фий соҳаларда эришилган ютуқларни 
кўриб келган ватандошларимизнинг 
хотиралари ёки шу мамлакатлардан 
Туркистонга олиб келинган ижти-
моий-маданий ғоялар, адабиёт ва 
санъат намуналари ўзбек жадидчи-
лик ҳаракати ва адабиётининг шакл-
ланишига катта таъсир кўрсатди.

Туркистон ХIХ асрнинг 60-йилла-
ридан бошлаб Россиянинг мустамла-
каси бўлгани  учун шу ҳудудда яша-
ган халққа газета ва журналлар нашр 
этиш, театр асарларини саҳналашти-
риш имконияти берилмади. Ҳолбуки, 
1877 йилдан бошлаб Туркистонга рус 
антрепренерлари драматик труппала-
ри билан келиб, ўз спектаклларини 
намойиш эта бошлашган. Кўп ўтмай, 
Тошкент, Самарқанд каби Туркистон-
нинг йирик шаҳарларида стационар 
рус театрлари барпо этилади.

Аҳмад Дониш Россияга қилган 
сафарларидан бирида Петербург теа-
трининг қайсидир балетини томоша 
қилиб, шу спектаклдан олган таассу-
ротларини “Наводир ул-вақое” асари-
да муфассал баён қилган. Фурқат 1880 
йил  октябрида Тошкентдаги рус теа-
трида машҳур рус саркардаси Суворов 
ҳақидаги спектаклни кўриб, Аҳмад 
Донишдан фарқли ўлароқ, шу ҳақида 
шеър ёзган. Рус театри спектакл ла ри-
ни кўрган бу ҳар икки маърифатпарвар 
ўзбек миллий театрининг ҳам майдон-
га келишини орзу қилганига шубҳа 
қилмаса ҳам бўлади.

Афсуски, театр санъатининг кат-
та тарбиявий ролини яхши билган 
мустамлакачи давлат 1914 йилда Би-
ринчи жаҳон уруши майдонларида 
қиличи синиб, шармандаи шармисор 
бўлмагунича Туркистонда миллий те-
атрнинг вужудга келишига тиш-тир-
ноғи билан қаршилик кўрсатди.

Ҳам театр санъати, ҳам миллий 
матбуоти бўлмаган даврда боғчаса-
ройлик И.Гаспринский муҳаррир 
бўлган “Таржимон” газетасининг 

Туркистонда тарқалиши мислсиз 
даражада катта воқеа эди. Бухоро 
ва Самарқандга келган И.Гасприн-
ский билан учрашиб суҳбатлашиш, 
“Таржимон”да эълон қилинган та-
рихий даврнинг муҳим масалалари-
га бағиш ланган мақолаларни ўқиш 
Беҳбудий бошлиқ ўзбек жадидлари-
нинг басират кўзларини очиб юбор-
ган. Беҳбудий бошлиқ туркистонлик 
жадидлар Боқчасарой, Қозон, Уфа, 
Оренбург, Боку, Истанбул ва Калькут-
та сингари шаҳарларда нашр этилган 
газета ва журналларга обуна бўлиб-
гина қолмай, ўзлари  ҳам шу нашрлар 
билан ҳамкорлик қилишган. 

Россия 1905 йилдаги рус-япон уру-
шида енгилганидан сўнг Николай II 
“Давлат идорасини такомиллаштириш 
тўғрисида”ги ҳужжатга имзо чекишга 
мажбур бўлади. Тарихга “17 октябрь 
манифести” деган ном билан кирган 
бу ҳужжатда фақат рус халқига эмас, 
балки Россияда истиқомат қилган бар-
ча ўлкалар ва миллатларга ҳам Давлат 
Думасига сайлаш ва сайланиш ҳуқуқи, 
сўз, матбуот ва виждон эркинлиги бе-
рилган эди. Жадидлар шу имконият-
дан фойдаланиб, 1905 йил охирларида 
“Ўрта Осиёнинг умргузаронлиги. Та-
раққий” газетасини чиқаришга муваф-
фақ бўладилар. Бу газета муҳаррири 
Туркистон генерал-губернаторлиги то-
монидан белгиланган Иван Гейер эди. 
“Бу газета, – деб ёзган Зиё Саид “Ўзбек 
вақтли матбуоти тарихига материал-
лар” китобида, – ўзининг икки ойлик 
умрини губернатор томонидан тақдим 
қилинган фикрларни ташимоқ билан 
тугатди. Хизмати дуруст бир йўлга 
кирмаганини кўрган жадидлар унинг 
атрофидан кета бошладилар. Ҳадеган-
да обрўси кўтарилмагандан кейин ўзи-
дан-ўзи ётиб қолишга мажбур бўлди”.

Бу газетадан кейин “Тараққий” 
(1906 йил, муҳаррири Исмоил Оби-
дий), “Хуршид” (1906 йил, муҳарри-
ри Мунаввар қори Абдурашидхонов), 
“Шуҳрат” (1907 йил, муҳаррири Ав-
лоний), “Осиё” (1908 йил, муҳаррири 
Аҳмаджон Бектемиров), “Самарқанд” 
(1913 йил, муҳаррири Беҳбудий), “Са-
дои Туркистон” (1914 йил, муҳаррири 
Убайдулла Хўжаев), “Садои Фарғона” 
(1914 йил, муҳаррири Обиджон Маҳ-
мудов) газеталари, “Ойна” (1913 йил, 
муҳаррири М.Беҳбудий) ва “Ал-ис-
лоҳ” (1915 йил, муҳаррири Абдураҳ-
мон Содиқ ўғли (Сайёҳ) журналлари 
нашр этила бошлади. Уларнинг ак-

сари ислоҳотчилик ва тараққийпар-
варлик ғояларини баланд пардалар-
да ифодалай бошлаганларида Чор 
охранкасининг тазйиқи ёки моддий 
аҳволининг ёмонлашиши натижасида 
ётиб қолди. Шунга қарамай, Авлоний, 
Беҳбудий, Мунаввар қори, У.Хўжа-
ев муҳаррирлигида чиққан газеталар 
аҳоли ижтимоий онгининг ошиши ва 
жадидчилик ғояларининг тарғиб эти-
лишида муҳим роль ўйнади.

Туркистонда бу нашрлардан ав-
вал, 1870 йилдан бошлаб генерал-гу-
бернаторликнинг ўзбек тилида “Тур-
кистон вилоятининг газети” чиқа 
бошлаган эди. Турли вақтда Ш.Ибро-
ҳимов, Ҳ.Чанишев ва Н.Остроумов 
муҳаррирлик қилган газета Туркис-
тон генерал-губернаторлигининг 
нашри бўлганлиги учун сиёсий-ғоя-
вий йўналишини Россия империяси 
манфаатларидан келиб чиққан ҳолда 
белгилаган эди. Шунга қарамай, га-
зета саҳифаларида ўзбек сайёҳлари-
нинг сафарномалари, миллий зиёли-
ларнинг илмий-оммабоп мақолалари, 
бадиий асарлари ва таржималари 
босилган, жаҳон, шу жумладан, рус 
адабиёти намояндаларининг кичик 
ҳажмли асарлари муштарийлар эъ-
тиборига ҳавола қилинган. Миллий 
матбуотда босилган материаллардек, 
бу газетадан ўрин олган асарлар ҳам 
Туркистон жадидлари фаолиятининг 
янги босқичга кўтарилишида муайян 
роль ўйнаган, десак хато бўлмайди.

Шундай қилиб, биринчидан, 
мус там лака Туркистондаги тари-
хий, ижтимоий, маданий ва иқти-
содий шароит, иккинчидан, ўзбек 
маърифатпарварлик адабиёти намо-
яндаларининг тараққийпарварлик 
ғоялари билан йўғрилган асарла-
ри, хорижий мамлакатларга бориб, 
қардош халқларнинг иқтисодий 
ва маданий ҳаёти билан танишган 
сайёҳ ларнинг хотиралари, учинчи-
дан, Туркистон билан хорижий дунё 
ўртасида ижтимоий-маданий алоқа-
ларнинг ўрнатилиши, тўртинчидан, 
Туркистонга Қрим, Туркия ва Волга 
бўйидан маърифатпарварлик, та-
раққийпарварлик ва ислоҳотчилик 
ғояларининг кириб келиши, бешин-
чидан, Туркистонда миллий матбу-
от ва театрнинг туғилиши ХХ аср 
бошларида биз яшаётган заминда 
жадид адабиётининг майдонга кели-
шида асосий манбалар бўлиб хизмат 
қилди.

МАНБАЛАРИ

ЖУМА КУНЛАРИ 
ЧИҚАДИ

Сотувда нархи эркин.

Гул кўп, чаман кўп

ÈÆÎÄÃÀ É¤Ë
Жек Лондон болалик чоғларидан ҳаёт-

нинг турли синовларини бошидан кечир-
ган. 15 ёшида  Сан-Франциско кўрфазида 
ўғринча устрица тутган бўлса, 17 ёшида 
Беринг денгизида денгиз мушукларини 
овлаган. Ўсмирлик йиллари бир йилда 
бир неча жойларда ишлаб чиққан: фар-
рош, фабрикада ҳаммол, ўт ёқувчи, даз-
молчи ва ҳоказо. 18 ёшида эса дайдилиги 
учун Буффало турмасида бир ой ўтириб 
чиқади.

21 ёшида клондайклик олтин излов-
чилар сафида омадини синаб кўрмоқчи 
бўлиб олис сафарга отланади. Афсуски, 
катта фойда тополмайди, балки занги-
ла касаллигини орттириб қайтади. Оғир 
меҳнат ва шафқатсиз турмушдан безиган 
йигит ўз ҳаётини қандай ўтказиш керак-
лигини чуқур ўйлаб кўргач, жисмоний 
меҳнат қилмасликка, таълим олишга, 
ёзувчи бўлишга қарор қилади.

ÏËÀÃÈÀÒ
Ижод Жек Лондонни қашшоқликдан 

ҳалос қилиши лозим эди. У ёзувчилик-
ни касбга айлантиради ва кунига ҳажман 
минг сўздан кам бўлмаган асарлар ёзиш-
га киришади. Иш шу қадар қизғин тус 
оладики, оқибатда унинг фикр ва ғоялари 
тугаб қолади. 

Шунда у ёш ёзувчи Синклер Льюисдан 
янги сюжетларни сотиб олади (“Йиртқич 
махлуқ”, “Қотиллик бюроси” асарлари 
шундай яратилган), шунингдек, турли газе-
таларда чиққан парчалардан фойдаланади. 
Оқибатда бир неча марта кўчирмакашлик 
(плагиатлик)да айбланади.

ÌÓÑÒÀ£ÈË 
ÒÀÚËÈÌ

Жек Лондон уч ой ичида умумтаъ-
лим мактабининг икки йиллик дастури-
ни ўқиб-ўрганади ва ҳатто, университетга 
кириш синовларини муваффақиятли топ-
ширади. Аммо оила ташвишлари туфайли 
ўқишни тугатолмайди. Шунинг учун асосий 
билимларини мустақил ўқиш орқали эгал-
лашга интилади. 

¥À¨ÒÈÉ ÒÀÆÐÈÁÀ
Жек Лондоннинг ёзишича, уни ёзувчи 

бўлишга онаси рағбатлантирган. 1893 йили 
бир кечада “Япон соҳилидаги тўфон” номли 
ҳикоясини ёзади. Бу ҳикояга ҳакамлар юк-
сак баҳо беради. Аммо ҳакамлар муаллиф-
нинг нафақат ижодий тажриба, балки тўлиқ 
ўрта маълумоти йўқлигини ҳам билишмас 
эди.

Жек Лондон ижодни ҳунар деб ҳи-
соблайди: ўзи ҳаётда кўрган, бошидан 
кечирган воқеалари, бой ҳаётий тажри-
баси бу ҳунарини амалга оширишда қўл 
келади. Тиришқоқлиги ва омади юриш-
гани Жек Лондоннинг юксак натижалар-
га эришувига замин бўлади.  

ÎËÀÌÃÀ ÑÀ¨¥ÀÒ
Ёзувчи дунё бўйлаб саёҳат қилишни орзу 

қиларди. Шу мақсадда унинг лойиҳаси асо-
сида “Снарк” номли елканли кема тиклан-
ган. 1907 йилда Жек Лондоннинг орзуси 
ушалади: ниҳоят, хотини Чармиан ва кичик 
гуруҳ билан кема олис сафарга чиқади. У 
етти йил уммон ва денгизларда сузишни 
режа қилган эди, аммо бу саёҳат ёзувчининг 
хасталиги боис бир ярим йилда Тинч океани 
ўртасида ниҳоясига етади.

ÁÈÍÀÔØÀÄÅÊ Î×ÈËÈÁ ÊÅÒÄÈÌЁшлар овози

    ÂÀÒÀÍÈÌ 
Юртим дея чекиб наъралар, 
Майдон кечиб қонлар ютган эл.
Фарзандининг умрини тилаб,
Ўз жонини унга тутган эл.

Тарихингга боққум ҳайрат-ла, 
Кўзларимга кўринар чироқ. 
Мағриб  осмон нима, билмасди,
Улуғбегинг юлдуз топган чоқ.

Бу ер узра асрлар оша
Қанча умр  топибди сайқал.

Сувинг ичган жаҳонгирингга
Қўйишибди олтиндан  ҳайкал.

Қанча кулфат ўтди бошингдан,
Топтаб сени бадавий араб.
Лек бўйнингни ҳеч қилмадинг хам,
Буюкдирсан бу кун шу сабаб.

Дориломон кунларга етиб,
Сайр этяпмиз гулгун чаманни.
Тур, тенгдошим, бизлар бўлмасак,
Ким гуллатгай она Ватанни!

Нодиржон НЕЪМАТОВ

ØÎÈÐ ÂÀ ÊÀÏÀËÀÊ
Яна тўрт девору бир дафтар қалам...
Шоир хаёлларга бермоқдадир зеб.
Бир капалак қўнди токчага шу дам:
“Яхшиси, мен ҳақда шеър ёзақол...”, деб.

Шоир маъюс боқиб капалакка дер:
“Мен бир сирдошга зор, дўстга зор эдим, 
Кел, силай қанотинг, сенга атай шеър,
Сен мени ҳаётга қайтардинг!”, деди.

Капалак жилмайди бош эгиб, маъюс:
“Мен, ахир, сенга дўст бўлолмайман-ку!
Бугун ёнингдаман, эртага, афсус,
Уйқуга кетурман, уйқуга мангу!”

Шоир қараб турар кўзларида нам,
Капалакни ўпар зор йиғлаганча.
“Оҳ, сен капалагим, дединг, кетаман...
Кетишин айтмасдан кетганлар қанча...”

Дилором ТУРСУНОВА

ÊÅËÈÍ £ÈËÈÍÃ
Шоҳкўчада турибди бир қиз.
Жуда гўзал, фаришта, ҳур қиз.
Менга ёқар кўзлари юлдуз,
Оламда у танҳо, ягона...
Келин қилинг шу қизни, она!

Супургини олсин қўлиздан.
Таъзим бажо айлаб йўлизда.
Одоб-ла жой олсин  дилиздан!
Пойингизга бўлсин парвона...
Келин қилинг шу қизни, она!

Бўйлари соз, ўзи иболи,
Тенги йўқдир, жуда ҳаёли.
Нурли бўлсин унинг иқболи!
Оҳ, чиройи этар девона,
Келин қилинг шу қизни, она!

Келин эмас, қиз бўлсин сизга,
Изингиздан из бўлсин сизга,
Ярқираган юз бўлсин сизга!
Ғам-қайғудан бўлсин бегона.
Келин қилинг, шу қизни, она!
Адашмайсиз, онажон, она!

Чориёр БЕРДИЕВ

ÑÈÍÃËÈÌÃÀ 

      ÕÀÒ
Эй меҳрибоним Моҳирам,
Тоғларда ҳам дард бормикин?
Ўн саккиз минг олам гўё
Ўн саккиз минг озормикин?

Афсус юки елкаларин 
Борармикин ерга йиқиб?
Битганми ҳижрон асарин,
Минг соғинчга пешвоз чиқиб?

Ё аслида, қулаётган
Менинг сабрим – тоғмикин-а?
Ҳаммасидан воз кечмоққа
Бу дам айни чоғмикин-а?

Унутдим мен ушбу кундан,
Дардлар энди – эски, қадим.
Қорачиғларингдек қора
Кунларимга қўл силтадим.

Синглим, энди кўнглингдек оқ
Соф тилаклар қўлин тутиб,
Яшагаймиз Аллоҳ учун
Аллоҳ берар бахтни кутиб,
Аллоҳ берар бахтни кутиб...

 Салима РАЙИМҚУЛОВА

     ÁÀ¥ÎÐ 

    ÑÀËÎÌÈ
Эрта тонгда гуллар ифори
Олиб келди баҳор саломин.
Тарқадию қишнинг ғубори
Кўз очди ёш қалбим олами!

Кўпдан қалбим қийнаган армон,
Ғамлар унут бўлди бир зумда.
Гуллаб-яшнаб  кетдилар ҳар ён, 
Сиғмай кетдим ўзим ўзимга.

Тонг сабоси рақслар ила
Қолдирмади юрагимда ғам. 
Қалдирғочлар чучук тил била 
Гул сайрига чорлайди шу дам. 

Кийдим атлас-адрасим олранг,
Гул баргидай нафис ва кўркам.
Бойчечакжон,  бўлиб ҳамоҳанг,
Кел,  сочларим ўриб қўй, эркам!

Бошгинамга гулчамбар эмас,
Гилам дўппи кийсам ярашар.
Гуллар, гуллар  қилишар ҳавас,
Бари менга кулиб қарашар.

Бинафшадек очилиб кетдим,
Кўрганлар ҳам боқар маҳлиё.
Олам бугун нақадар сўлим! 
Гул сайрига юринг, марҳабо!

Лола АРСЛОНОВА

Қатра

Кун тушга яқинлашганда Нурмуҳаммад ота 
китобдан бошини кўтарди. Ҳамма севиб ўқий-
диган “Ота” романи жуда яхши ёзилган ва уни 
ўқиган китобхон кўз ўнгида отаси сиймоси гав-
даланарди. Шу пайт ўртанча набираси кириб 
қолди. 

– Бобожон, мен Қорбобога хат бермоқчиман, 
узоқларга кетиб қолган дадамга... Ўқитувчимиз  
айт ди. Қорбобо чанасида учиб, дадамни топиб 
унга хатимни етказар экан. Ухлашимдан аввал 
ёстиғимнинг остига қўйсам, бас,  ўзи сез-
дирмасдан олиб кетаркан...

–  Хатингни менга ўқиб бероласанми?  – 
жилмайди бобоси.

– Фақат ҳеч кимга айтмасангиз, ҳатто бувим 
ҳам билмасин дейман, чунки буни фақат дадам 
ўқиши керак, насиб бўлса, мени ойимнинг олдига 
олиб боради. Улар мен билан, албатта, ярашиб ке-
тади... – деди ўйчан ҳолатга тушиб набира.

– Албатта, болам, сени ойинг билан даданг 
жуда соғинган, лекин улар жуда муҳим иш билан 
чет элга кетган. Худо ҳоҳласа, бу йил сени ўзлари 
билан олиб кетишади – деди Нурмуҳаммад ота ва 

набирасининг бошини силаб, пешонасидан ўпиб 
қўйди. – Қани, ўқи-чи.

Бола чўнтагидан оқ қоғозга ёзилган хатни олиб 
ўқий бошлади.

“Ҳурматли Қорбобо! Бу хатимни дадамга етказ-
гин. 

Азиз дадажоним, мен сизни жуда ҳам соғиндим. 
Қачон мени олиб кетасиз. Икки йил бўлди, сизни 
кўрмадим. Ойим сиз биланми? Ёки мени ташлаб 
кетганми?  Сиз мени олиб кетаман, дегандингиз... 
Мактабда синфдошларимни оталари келиб, ўзлари 
билан олиб кетишади. Мени эса – суюкли бобожо-

ним. Ҳа, айтганча, менга ўзи юрар машина 
олиб беринг. Дўстим Аҳмадга дадаси катта 
ўзи юрар машина совға қилибди. Росаям ҳа-
васим келди. Агар машинага пулингиз етмаса, 

Қорбобога айтинг, мен учун худди шунақа совға-
ни сизга бериб юборади. Менга Қорбобо эмас, сиз 
совға қилинг. Сизни жуда соғиндим. Яқин кунларда 
кўришгунча хайр. Ўғлингиз Азаматжон.” 

Нурмуҳаммад отанинг бағри увишди, чапга 
ўгирилганида кўзларидан сизиб чиққан бир томчи 
ёшни, хайрият, набираси кўрмади.

Бобомурод САФАРОВ

Î Ò À Ì Ã À  Ì À Ê Ò Ó Á

ÌÓ¥ÀÁÁÀÒÍÈ

Ê¤ÐÃÀÍÌÈÑÈÇ. . . 
Кўзлари оҳу, нур порлайди,
Баҳорларда гулдай зорлайди,
Ҳар онда ўзига чорлайди,
Муҳаббатни кўрганмисиз?
Майсадай елда солланади,
Капалакдай  хўп олланади,
Қалбга ўғридай ёлланади,
Муҳаббатни кўрганмисиз?
Эҳсонларни пайҳон қилар,
Юзингиз офтобдай силар,
Бахтли бўлишингиз тилар,
Муҳаббатни кўрганмисиз?
Севганмисиз ўзи дилдан,
Дард ичганмисиз кўнгилдан,
Туширмайсиз уни тилдан,
Муҳаббатни кўрганмисиз?
Туйғулари улуғ, оддий,
Йўқ, ёлғонмас, у  ҳақиқий,
Дунёдаги энг самимий
Муҳаббатни кўрганмисиз?

Зарнигор ШЕРМАТОВА

ÔÈÐÎ£ËÀÐ
Арғувон нур пояндозларин
Чизар экан буюк бир Наққош.
Ўн саккиз ёш қиздай ийманиб,
Уфқ ортига йўл олар қуёш...

Шамсим, кўзинг бунчалар ғариб?
Улардан нур томчилар беҳол.
Миллиард йилки, сени ахтариб,
Юлдуз тўкар кўзидан Ҳилол...

Қуйиларкан кўзимга ранглар,
Хотиримда не бор, йўқ бўлар.
Милтиллаган қорачиқларим
Ловуллар-да, қора чўғ бўлар...

Янгиланар хотиранг изи,
Кипригимга томчи терилгай.
Улар каби бизга, азизим,
Кўришмаслик шарти берилган...

Ирода РАҲМОНАЛИЕВА

Муҳаммад Ризо Эрниёзбек ўғли Огаҳий ўзбек 
мумтоз адабиётининг Алишер Навоийдан кейинги 
улкан сиймолардан биридир. Огаҳий халқимиз ма-
данияти, адабиёти ва илм-фани тарихида нафосатли 
шоир, моҳир таржимон, йирик тарихчи, маърифат-
парвар шахс сифатида ёрқин из қолдирган. Атоқли 
маданият арбоби, классик шеъриятнинг моҳир уста-
сини Хивадаги адабий ҳаракатнинг пешқадам шоири, 
дейдилар.  

Огаҳийнинг “Таъвиз ул-ошиқин” (“Ошиқлар 
тумори”) девони бир неча жанрларда яратилган 20 
минг мисрадан зиёд шеърдан 
таркиб топган. У Хоразм хон-
лиги тарихининг турли давр-
ларини ёритишга бағиш лаб 
бешта мустақил йирик та-
рихий асар яратган. Саъдий 
Шерозийнинг “Гулистон”, Абдураҳмон Жомийнинг 
“Саломон ва Абсол”, “Баҳористон”, Низомийнинг 
“Ҳафт пайкар” каби ўлмас асарларини, ўнлаб та-
рихий китобларни маҳорат билан  она тилимизга 
ўгирган.

Огаҳий шеърияти чиндан ҳам мумтоз адабиёти-
мизда алоҳида таҳсинга сазовор. У рангин шеърият 
соҳиби. Унинг шеърлари мавзуларини бирлаштир-
ган нарса ишқ, муҳаббатдир. Огаҳий лирикасидаги 
ишқий, ижтимоий, ахлоқий мавзудаги ғазаллар ўза-
ро қиёсланганда, кўп ғазалларида Навоийга издош-
ликни, баъзида шакл, мазмунни тўғридан-тўғри 
ижодий давом эттирганини кўриш мумкин. Огаҳий 
лирикасининг умумий руҳида ҳазинлик, надомат 
мотиви устунлик қилади. Ошиқлар кўпинча ёрига 
етолмаслик хусусида чуқур ҳаяжон, надомат билан 
ҳасрат қиладилар. Огаҳий лирикаси умумий руҳи-

даги бу ҳазинлик унинг ҳаётий ҳақиқатларга содиқ-
лиги билан изоҳланади. 

Ваҳ, менга қаҳр этиб ул қотили бебок санам,
Берадур заҳри жафо,

Илтифот айлабон ағёрға, тинмай бир дам
Тутодур жоми вафо...

Кўнглига оловдек ишқ тушгач, қаҳрамон ёр ҳаж-
рида тўлғонади, ёридан шикоят қила бошлайди...  Бу 
Шарқ шеърияти...

Умуман, шоир меросидаги барча фикр ва ғоя-
лар ишқ тушунчаси билан чамбарчас боғлиқ. Бар-

камол инсон баркамол дунё-
ни, буюк Ватанни, қудратли 
миллатни яратади. Инсон 
баркамол бўлиши учун, авва-
ламбор, руҳан озод бўлиши 
шарт. Руҳан озодлик бу ҳа-

лоллик, адолат, қаноат, садоқат, меҳр-оқибат каби 
қатор амаллар билан чамбарчас уйғунлашиб кетади. 
Шоир нинг эътиқодича, инсонни ҳақиқий ҳурликка, 
руҳий кенгликка олиб чиқувчи биргина восита бор. 
У ҳам бўлса – ишқ. Ана шу ишқ орқали киши Ал-
лоҳга етишади. Зотан, Шарқда ишқ, Ғарбдан фарқ-
ли ўлароқ руҳнинг бирлашуви ва пок ланишидан 
иборат. Ҳатто буюк ғарб шоири ва файласуфи Дан-
те Алигери ҳам бу борада Шарқдан ўрнак олгани 
маълум.  

Улуғ инсонпарвар шоир Огаҳий ижодини ҳали 
“кўб ва хўб” ўрганиш даркор.  Шу билан бирга, у ҳа-
ётда ҳам, ижодда ҳам ўзини тўлиқ намоён эта олган, 
шеърияти ва шахсияти ҳам такрорланмас даражадаги 
даҳо шоирдир.

Озода АБДУЛЛАЕВА

РАНГИН ШЕЪРИЯТ 
СОҲИБИ


